Монгол Улсын Их Хурлын 2012 оны хаврын ээлжит чуулганы Хууль зүйн байнгын хорооны 2012 оны 04 дугаар сарын 28-ны өдөр (Бямба гариг)-ийн хуралдаан 01 цаг 30 минутад Төрийн ордны “А” танхимд эхлэв. 

Байнгын хорооны дарга, Улсын Их Хурлын гишүүн Д.Одбаяр ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 17 гишүүн ирж, 89.4 хувийн ирцтэй байв. 


Чөлөөтэй:
Б.Бат-Эрдэнэ;

Өвчтэй: С.Баяр;
Нэг. Засгийн газрын гишүүнийг огцруулах тухай асуудал
Хэлэлцэж буй асуудалтай холбогдуулан Авлигатай тэмцэх газрын дэд дарга Б.Хурц, Цагдаагийн ерөнхий газрын  дарга Д.Сандаг-Очир, Авлигатай тэмцэх газрын Мөрдөн шалгах хэлтсийн дарга Д.Цоодолсэнгэ, Авлигатай тэмцэх газрын Мөрдөн шалгах албаны дарга Э.Амарбат, Төрийн тусгай хамгаалалтын газрын дарга Л.Батзориг, Нийслэлийн цагдаагийн газрын дарга Ө.Энхтөр, Нийслэлийн цагдаагийн газрын дэд дарга бөгөөд Хэв журмын хэлтсийн дарга Ц.Азбаяр, Төрийн тусгай хамгаалалтын газрын ахлах ажилтан Х.Биндэрээ, Хууль зүйн байнгын хорооны зөвлөх Б.Баасандорж, референт Г.Нямдэлгэр нарын бүрэлдэхүүнтэй ажлын хэсэг байлцав.

Засгийн газрын гишүүнийг огцруулах тухай асуудлаар Улсын Их Хурлын гишүүн С.Эрдэнэ, Д.Оюунхорол, Х.Жекей, О.Чулуунбат, Д.Лүндээжанцан, Д.Загджав, Ц.Мөнх-Оргил, Х.Тэмүүжин нарын асуусан асуултад Улсын Их Хурлын гишүүн Ц.Нямдорж, Авлигатай тэмцэх газрын дэд дарга Б.Хурц, Цагдаагийн ерөнхий газрын  дарга Д.Сандаг-Очир, Авлигатай тэмцэх газрын Мөрдөн шалгах хэлтсийн дарга Д.Цоодолсэнгэ, Авлигатай тэмцэх газрын Мөрдөн шалгах албаны дарга Э.Амарбат, Төрийн тусгай хамгаалалтын газрын дарга Л.Батзориг, Нийслэлийн цагдаагийн газрын дарга Ө.Энхтөр, Төрийн тусгай хамгаалалтын газрын ахлах ажилтан Х.Биндэрээ нар хариулж, тайлбар хийв.

Уг асуудалтай холбогдуулан Улсын Их Хурлын гишүүн Ж.Сүхбаатар санал хэлэв.

Д.Одбаяр: - Монгол Улсын Засгийн газрын гишүүн, Хууль зүй, дотоод хэргийн сайд Ц.Нямдоржийг огцруулах саналын томъёоллыг дэмжье гэж байгаа гишүүд гараа өргөнө үү.

Гишүүдийн олонхийн саналаар дэмжигдсэнгүй.

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Д.Одбаяр танилцуулахаар тогтов.

Хуралдаан 03 цаг 20 минутад өндөрлөв.

Тэмдэглэлтэй танилцсан:

ХУУЛЬ ЗҮЙН БАЙНГЫН
ХОРООНЫ ДАРГА






Д.ОДБАЯР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ







М.НОМИНДУЛАМ
МОНГОЛ УЛСЫН ИХ ХУРЛЫН 2012 ОНЫ ХАВРЫН ЭЭЛЖИТ ЧУУЛГАНЫ   ХУУЛЬ ЗҮЙН БАЙНГЫН ХОРООНЫ 04 ДҮГЭЭР САРЫН 28-НЫ ӨДӨР
(БЯМБА ГАРИГ)-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 01 цаг 30 минутад эхлэв.

Д.Одбаяр: -Гишүүдийн оройны амгаланг айлтгая. Та нар унтчихсан их өнгөтэй харагдаж байна шүү. Гишүүдийн ирц бүрдсэн учраас Хууль зүйн байнгын хорооны хуралдааныг нээснийг  мэдэгдье. За хэлэлцэх асуудлыг танилцуулъя. Засгийн газрын гишүүнийг огцруулах эсэх асуудлыг хэлэлцэнэ. Энэ асуудлыг хэлэлцэх нь зүйтэй гэж байгаа Байнгын  хорооны гишүүдийг саналаа өгөхийг хүсч байна. За баярлалаа.


15-аас 15.

Засгийн газрын гишүүнийг огцруулах эсэх тухай асуудлыг хэлэлцье. Улсын Их Хурлын гишүүн Д.Загджав “Улааны 9 гишүүн”-ээс Улсын Их Хурлын гишүүн Ц.Нямдоржийг Монгол Улсын Засгийн газрын гишүүн Хууль зүй, дотоод хэргийн сайдаас огцруулах саналыг 2012 оны 4 дүгээр сарын 16-ны өдөр Улсын Их Хуралд өргөн мэдүүлсэн. Монгол Улсын Их Хурлын чуулганы хуралдааны дэгийн тухай хуулийн 38.1-д заасны дээрх асуудлыг Байнгын  хорооны хуралдаанаар хэлэлцэх гэж байна. Монгол Улсын Засгийн газрын гишүүн, Хууль зүй, дотоод хэргийн сайдыг огцруулах саналыг Улсын Их Хурлын  гишүүн Д.Загджав танилцуулна. Д.Загджав гишүүнийг микрофонд урьж байна.


Д.Загджав: -За та бүхэндээ энэ үдшийн мэнд хүргэе. 2012 оны 4 дүгээр сарын 12-ноос 13-нд шилжих хугацаанд өглөөний 6  цаг хүртэл үргэлжилсэн. Цагдаа хүчний байгууллагаас Монгол Улсын Ерөнхийлөгч  асан Н.Энхбаярыг баривчлах үйл явц  нь монголын нийт иргэдийн амгалан тайван байдлыг алдагдуулсан, айдас түгшүүрт автуулсан хар өдөр болж өнгөрсөн. Энд бид Хууль зүй, дотоод хэргийн сайдыг Цагдаа, Нийгмийн хэв журам сахиулах, Гэмт хэрэгтэй тэмцэх, Урьдчилан сэргийлэх асуудал  хариуцсаных хувьд хариуцлагагүй хандсан, энгийн номхон иргэдийн амгалан тайван байдлыг алдагдуулж, зөвхөн тэр орчны болоод төдийгүй улс орон даяар иргэд унталгүй хоносон байна. Олон иргэний эрх зөрчигдөж эд хөрөнгийн бүрэн бүтэн байдал алдагдсан байна. Монгол Улсад өнөөдөр хүчин төгөлдөр үйлчилж байгаа Эрүүгийн байцаан шийтгэх хууль байгаа энэ хуулинд Төрийн тусгай хамгаалалтанд байгаа хүнийг Эрүүгийн байцаан шийтгэх ажиллагаанд татан оролцуулах ямар нэгэн заалт байхгүй бөгөөд Монгол Улсын Их Хурлаас энэ талаар баталж гаргасан хууль байхгүй. Монгол Улсын Эрүүгийн байцаан шийтгэх  хууль бол эрүүгийн гэмт хэрэгтэй тэмцэх эрхийн акт юм. Энэ хуулинд Монгол Улсын Үндсэн хуулийг сахин, энэ хуулийг баримтлан эрүүгийн байцаан шийтгэх ажиллагаа  явуулна үүнийг эрүүгийн байцаан шийтгэх ажиллагаанд оролцогч тухайлбал, хэрэг бүртгэгч, мөрдөн байцаагч, шүүгч, прокурор бусад оролцогч нар сахина гээд заачихсан. Ингэхээр  хууль бол зөрчигдсөн байгаа юм.


Ийм олон үндэслэлээр улс орны дотоод хэргийн асуудлыг хариуцах ёстой энэ сайд улс төр, ёс зүйн хариуцлагаа хүлээх ёстой гэж асуудлыг бүрэн эрхийн хүрээнд тавьсан. Анхаарал тавьсанд баярлалаа.  

Д.Одбаяр: -За Д.Загджав гишүүнд баярлалаа. Хэлэлцэж байгаа асуудалтай холбогдуулаад асуулттай гишүүд байна уу? С.Эрдэнэ гишүүн.

 С.Эрдэнэ: -Хэлэлцэж байгаа асуудалтай холбоотойгоор өнөөдөр Хууль зүй, дотоод хэргийн сайдын бүрэн эрхийн асуудал яригдаж байгаа. Энд гишүүдийн нэгд, аюулгүй байдал хангах үүднээс, хоёрдугаарт энэ хэлэлцэж байгаа асуудлыг одоо хууль эрх зүйн шийдэх үүднээс нэгдүгээрт, санал хураалтыг нууцаар явуулах шаардлагатай гэж үзэж байна. Хоёрдугаарт санал хураалтыг нууцаар буюу одоо ил хураах асуудлыг мөн нууцаар хураах саналыг оруулж байна. Нэг үгээр бол ил эсвэл нууцаар  явах уу гэдгийг нууцаар санал хураагаад хэрвээ нууцаар гэвэл санал хураалтыг нууцаар явуулах энэ асуудал бол зүй ёсны асуудал гэж ингэж үзэж байгаа. Тийм учраас энэ горимын саналыг оруулж байна.

Д.Одбаяр: -Горимын санал, одоо дэгийн дагуу бол асуулт асуух учиртай л даа. Тэгээд саналаа хэлээд санал хураалтын үед ярина л даа. За Д.Оюунхорол гишүүн.

Д.Оюунхорол: -Би хоёр гурван асуулт асууя гэж бодож байна. Бид нар шөнө дөл хуралдаж байгаас хойш их хүлээлттэй байгаа сэдэвт хариулт өгөх гэж байна гэж ойлгож байна. Би Д.Загджав гишүүн хариулах юм болов уу, хууль хяналтын байгууллагыг илүү хариулж өгөөчээ гэж бодож байна. Ер нь энэ яагаад заавал баривчлах шаардлага гарсан юм бэ? хууль зүйн ямар үндэслэл байсан юм бэ энэ асуудалд хэн ийм шийдвэр гаргасан юм бэ гэдэг асуудлаараа маш тодорхой хариултыг өгөөчээ. 

Хоёрдугаарт, цагдаа яагаад заавал оролцох болсон юм бэ? оролцохгүй байж болох байсан уу? энэ асуудлуудад хамгийн эхлээд тодорхой хариулт өгөөчээ гэж хүсч байна. Өнөөдөр бол нийгмийг талцуулсан, хуваасан ийм үйл явдлууд боллоо. Үнэхээр өнөөдөр бол монголын ард түмэн ямар нэг  хүнд асуудал тохиолдох болгонд цагдааг дууддаг, гэр бүлд нь хэрүүл гарвал цагдааг дуудна, автомашины осол гарвал цагдааг дуудна, гудамжинд хэн нэгэн зодуулж дээрэмдүүлбэл цагдааг дуудна ер нь цагдаа ийм амьдрал байхгүй. Өнөөдөр төрийн бүх үйл хэргийг цагдаа зохион  байгуулахад оролцдог гэж ойлгодог. Би, Монгол Улсын Ерөнхийлөгч ч гэсэн сая хэлсэн үгэндээ  энийг маш тодорхой хэлж байна гэж ойлгосон. Тэгэхээр энэ бол хуулийн дагуу болж байгаа процесс юм байна гэж би ойлгосон. Гэтэл энийг бол өнөөдөр хууль зөрчсөн ажлыг Хууль зүйн сайд хийсэн тухай асуудлаар энд холбоотой юм шиг ярьж Ц.Нямдорж сайдыг огцруулах гээд байгаа нь үндэслэлгүй байгаа юм. Тийм учраас эхлээд энэ хоёр асуултад маш тодорхой хариулт өгөөчээ гэж би хүсч байна. Авлигатай тэмцэх газар, Цагдаа хоёр. 

Д.Одбаяр: -За Д.Оюунхорол гишүүнд баярлалаа. Ажлын хэсгийн оролцож байгаа хүмүүсийг танилцуулъя. Авлигатай тэмцэх газрын дэд дарга Б.Хурц, Цагдаагийн ерөнхий газрын дарга Д.Сандаг-Очир, Авлигатай тэмцэх газрын Мөрдөн шалгах хэлтсийн дарга Д.Цоодолсэнгэ, Авлигатай тэмцэх Мөрдөн шалгах албаны дарга Э.Амарбат, Төрийн тусгай хамгаалалтын газрын дарга Л.Батзориг, Нийслэлийн цагдаагийн газрын дарга Ө.Энхтөр, Нийслэлийн цагдаагийн газрын дэд дарга бөгөөд Хэв журам хамгаалах хэлтсийн дарга Ц.Азбаяр, Төрийн тусгай хамгаалалтын газрын ахлах ажилтан  Х.Биндэрээ ийм бүрэлдэхүүнтэй оролцож байна. Д.Оюунхорол гишүүний асуултад хариулна даа. За  Э.Амарбат.

Э.Амарбат: -За бүгдийнх энэ өдрийн амгаланг айлтгая. Авлигатай тэмцэх Мөрдөн шалгах албаны дарга Э.Амарбат байна. Оюунхорол гишүүний асуултад хариулъя. Н.Энхбаяр нарт холболдох эрүүгийн хэргийг Улсын мөрдөн байцаах газар, Авлигатай тэмцэх газрын мөрдөн байцаагчдын хэсэг шалгаж байгаа. Энэ хүнд холбоотой хүнд гэмт хэрэгт сэрдэх хангалттай үндэслэл мөрдөн байцаалтаар тогтоогдсон. Тийм учраас сэжигтнээр тооцсон. За сэжигтнээр тооцсоноос хойш  Н.Энхбаяр хүнийг мөрдөн байцаалтад удаа дараа дуудсан боловч хүндэтгэн үзэх шалтгаангүйгээр ирээгүй. Тийм учраас хэргийг прокурор, шүүхэд танилцуулаад ингээд шүүгчийн захирамж гарч сэжигтнээр цагдан хорих, таслан сэргийлэх арга хэмжээ авахаар болсон юм. 

Д.Одбаяр: -За цагдаагаас? Ө.Энхтөр хурандаа.

Ө.Энхтөр: -Нийслэлийн цагдаагийн газрын дарга,  сая Д.Оюунхорол гишүүний асуултад хариулъя. Яагаад энэ ажиллагаанд цагдаа заавал оролцох болсон юм бэ гэхээр хууль зүйн үндэслэлтэй, хууль зүйн талаас нь би тайлбарлая гэж бодож байна. Монгол Улсын Эрүүгийн байцаан шийтгэх хуулийн 74 дүгээр зүйлд хэрэг  бүртгэх, мөрдөн байцаалт шүүхийн шатанд сэжигтэн, яллагдагч ирээгүй тохиолдолд тухайн сэжигтэн яллагдагчийг ирүүлэх үндэслэлээр мөрдөн байцаагч, хэрэг бүртгэгч, прокурор тогтоол гаргана гэсэн ийм заалт байдаг. Энэ тогтоол тэр өдөр цагдаагийн байгууллагад ирсэн  Монгол Улсын Эрүүгийн байцаан шийтгэх хуулийн 74 дүгээр зүйлийн 5 дугаар хэсэгт тогтоолыг цагдаагийн байгууллага гүйцэтгэнэ гэж заасан байгаа. Энэ дээр яах вэ гэхээр Авлигатай тэмцэх газар, Улсын ерөнхий прокурорын дэргэдэх мөрдөн байцаах алба гэдэг ч юм уу аль ч албаны мөрдөн байцаагч, прокурор, шүүгчийн гаргасан албадан ирүүлэх тухай тогтоолыг цагдаагийн байгууллага биелүүлэх үүрэгтэй. Ийм үүргийнхээ дагуу энэ албадан гүйцэтгэх ажиллагааг бол тэр өдөр гүйцэтгэсэн юм. 

Д.Одбаяр: -За баярлалаа. Асуулттай гишүүд Х.Жекей генерал, С.Эрдэнэ гишүүн, О.Чулуунбат, Д.Лүндээжанцан, Б.Чойжилсүрэн, Ц.Мөнх-Оргил гишүүн гараа өргөсөн үү? өөр тэнд хэн гараа өргөлөө. Асуулттай гишүүдийн нэрсийг дахиад нэг танилцуулъя. Х.Тэмүүжин, Д.Загджав гишүүн асуулттай гишүүдийн нэрсийг авлаа. За Х.Жекей гишүүн.

Х.Жекей: -Баярлалаа. Энэ хэлэлцэж байгаа асуудлаас гадна хууль хяналтын байгууллагуудаас би 3 асуулт асууя гэж бодож байна л даа. Нийгэм бол нэлээн цочирдож хүлээж авсан, тэр өдөр телевиз хэвлэл мэдээллийнхэн ч ажилласан. Тэгээд нэгдүгээрт Авлигатай тэмцэх газраас асууж байна л даа энэ баривчлах тухайгаа Цагдаа, Тагнуулын ерөнхий газар, Төрийн тусгай хамгаалалтынхан бас харилцан ажиллагаа байдаг байх л даа мэдээж. Тэгээд яг энэ баривчлах ажиллагаа явагдахад тэр байгууллагуудад урьдчилан мэдэгдэж харилцан ажиллагаагаа тодотгосон юм байгаа юм болов уу гэж.

Хоёрдугаарт, энэ Төрийн тусгай хамгаалалтын газраас нэмэлт хамгаалалт гаргасан гэсэн тийм мэдээлэл бас бидэнд байна. Нэмэлт хамгаалалт гаргах асуудал юунаас болж гарсан юм бэ гэж.

Гуравдугаарт нь цагдаагаас, цагдаа хэний үүрэг даалгавраар яг ямар үйл ажиллагаа явагдсан гэж үзэж байгаа юм бэ? тэнд олон хүн цугларсан гээд хэвлэл мэдээллээр янз бүрийн юм яригдаад байгаа. Зөв буруу гээд. Гэхдээ энд хууль хяналтын шалгагдаж байгаа процессын үйл явцтай бас бид нар янз бүрийн юм асууж байгаа юм биш ерөнхий үйл ажиллагаатай нь холбогдуулаад тэр гарч байгаа зарим нэг буруу зөв ойлголтуудыг  цэгцлэх, тэрийг зөв ойлгуулах зорилгоор асууж байна л даа.

 Д.Одбаяр: - Авлигатай тэмцэх газар. 

Д.Цоодолсэнгэ: - Авлигатай тэмцэх газрын Мөрдөн шалгах хэлтсийн дарга Д.Цоодолсэнгэ
Д.Одбаяр: -Д.Цоодолсэнгэ дарга

Д.Цоодолсэнгэ: -Х.Жекей гишүүний нэгдүгээр асуултад хариулъя. Иргэн Н.Энхбаярыг баривчлах, цагдан хорих тухай шүүхийн шийдвэр гарсан даруйд бид ийм ажиллагаа явагдах нь гэдгийг бол Төрийн тусгай хамгаалалтын газрын дарга, хурандаа Л.Батзоригийг 12-ны өдрийн 17 цагт дуудаж ирээ манай газрын дэд дарга бид хоёр байлцаад ийм ажиллагаа явагдана, шүүхийн шийдвэр гарсан, ийм учраас энэ ажиллагаанд ямар нэгэн сөрөг үр дагавар гарахгүй гэдгийг урьдчилж хэлсэн. Үүний урд ч гэсэн бид Төрийн тусгай хамгаалалтын газарт танай хамгаалалтанд байгаа иргэн Н.Энхбаяр бол мөрдөн байцаагчийн дуудсан үед ирэхгүй байна энэ тал дээр анхаарч гэсэн албан бичгийг өгсөн байгаа. 

Д.Одбаяр: -Төрийн тусгай хамгаалалтын газар Л.Батзориг хурандаа. 

Л.Батзориг: -Төрийн тусгай хамгаалалтын газрын дарга, хурандаа Л.Батзориг. 2012 оны 4 дүгээр сарын 12-ны өдөр 16 цаг 30 минутын үед Авлигатай тэмцэх газрын дэд дарга Б.Хурц над руу утсаар ярьж уулзах шаардлагатай байна ажил байна хүрээд ирэхгүй юу гэж ярьсан. 17 цагийн үед намайг очиход Б.Хурц даргын өрөөнд Мөрдөн шалгах хэлтсийн дарга Д.Цоодолсэнгэ бид 3 уулзсан. 10-ны өдөр Авлигатай тэмцэх газраас манай байгууллагад миний нэр дээр албан тоот ирсэн. Энэ албан тоотод тус газарт шалгагдаж байгаа Чулуунбаатар нарт холбогдох эрүүгийн дугаартай хэрэгт Монгол Улсын Ерөнхийлөгч асан Намбарын Энхбаярыг шинжилгээ хийх тогтоол, шинжээчийн дүнг тодорхойлох, мэдүүлэг байцаалт авахаар удаа дараа дуудуулсан боловч хүндэтгэн үзэх шалтгаангүйгээр өнөөдрийг хүртэл ирээгүй байна. Төрийн тусгай хамгаалалтын тухай Монгол Улсын хуулийн 6.1.3-т зааснаар Н.Энхбаяр нь төрийн хамгаалалтад байх тул түүнийг тус газар ирэх талаар өөрт мэдэгдэж ирүүлэх арга хэмжээ авна уу гэсэн ийм тоот ирсэн.

Энэ тоотыг бид бол албан ёсоор хариуг нь албан бичгээр, тоотоор мэдэгдсэн байгаа. Хамгаалуулагчийг тус газарт ирүүлэх арга хэмжээг авах үүрэг бол бидэнд байхгүй. Тэгэхээр та бүхний хүсэлтийг биелүүлэх боломжгүй гэсэн ийм утга бүхий хариуг өгсөн байгаа.12-ны өдөр уулзахдаа би энэ талаар хэлсэн. Гэтэл тэр яахав, өнөөдөр орой баривчлах ажиллагаа явагдана та бүхэн саад болохгүй байх хэрэгтэй байна гэж хэлсэн. Ямар үндэслэл, эрх зүйн актаар энэ ажиллагаа явагдар юм бэ? гэж асуусан. Шүүгчийн захирамж зурагтаар явсан байгаа гэж надад хэлсэн. Надад ямар нэгэн эрх зүйн акт баримт бичиг үзүүлж танилцуулаагүй. Би Д.Цоодолсэнгэ комиссарт хэлсэн за шүүгчийн захирамжаа зурагдсаны дараа надад хэлээрэй мэдэгдээрэй тэгээд би шийдвэрээ гаргая гэж. Тэрнээс хойш 20 цагийн үед Н.Энхбаяр даргын хамгаалалтын ажилтан над руу утсаар ярьж Авлигатай тэмцэх газраас баахан хүмүүс даргыг баривчилна гээд дайраад байна. 

Ямар нэгэн бичиг баримт юм үзүүлж байна уу? эрх зүйн акт байна уу гэсэн юм байхгүй байна, зүгээр баривчилна гээд дайраад байна гэж. Тэгж тусламж хүссэн. Тэгээд утас тасарсан байгаа. Энэнээс хойш нэг 2 орчмын минутын дараа хамгаалуулагч өөрөө над руу залгасан, ярьсан. Л.Батзориг хурандаа над руу үл таних, үл мэдэх баахан хүмүүс намайг баривчилна гээд дайраад байна. Ямар нэгэн албан ёсны бичиг баримт  үзүүлж байгаа юм алга гэж тэгээд би  за ойлголоо гээд тийшээ нэмэгдэл хамгаалалт авч очсон байгаа. Ийм л асуудал болсон юм. 

Д.Одбаяр: -Цагдаагийн байгууллага.

Ө.Энхтөр: -Гурав дахь асуултад нь би хариулъя. Тухайн үед Авлигатай тэмцэх газрын Мөрдөн шалгах хэлтсийн дарга, эрхэлсэн комиссар Д.Цоодолсэнгийн 061426 тоот албан бичгээр цагдаагийн байгууллагад сэжигтнийг цагдан хорих тухай тогтоол, мөн Сүхбаатар дүүргийн шүүгчийн захирамжаар батлагдсан мөн Авлигатай тэмцэх газрын Мөрдөн байцаагчийн албадан ирүүлэх тогтоол 2 цагдаагийн байгууллагад ирсэн. Энэ тогтоол шийдвэрийг бид 21 цаг 30 минутад хүлээн авсан. Тухайн үед бид шөнийн цагаар хойшлуулашгүйгээс бусад тохиолдолд баривчлахгүй учраас энэ ажиллагааг явуулах боломжгүй гээд энэ тогтоол, шүүгчийн захирамжийг үндэслэн 13-ны өглөө 06 цагт албадан хүргэх ажиллагааг гүйцэтгэсэн. 

Д.Одбаяр: -С.Эрдэнэ гишүүн. 

С.Эрдэнэ: -Би хоёр асуулт тавья гэж байна. Нэгдүгээрт би Ц.Нямдорж сайдад хандаж тавина, хоёрдугаар асуултыг холбогдох улсуудад нь тавья. Ер нь өнгөрсөн маш олон жил та энэ хууль зүйн салбарыг толгойллоо. Тантай холбоотой маш олон асуудал яригддаг. Тэгээд би өнөөдөр энд ямар нэгэн байдлаар буруутгах гэж ярьж байгаа юм биш, энд хэвлэл мэдээллийнхэн байна, Хууль зүйн байнгын хороо хуралдаж байна, олон үл ойлгогдох асуудал тантай яригддаг. Энэ дээр та нэг товчхон хариулт өгөхгүй юу? таны хувийн хөрөнгө орлогын мэдүүлэгтэй холбоотой асуудал, таны хөрөнгө мөнгөтэй холбоотой асуудал, таны янз бүрийн хууль бус үйлдэлтэй холбоотой асуудлууд яригддаг нэгдүгээрт.

Хоёрдугаарт маш олон гишүүдтэй холбоотойгоор асуудлыг дандаа таны өвөрт явдаг хар дэвтрээр далайлгаж харьцдаг энэ асуудлууд нэг бус удаа гарсан. Ер нь одоо та өөрийгөө Хууль зүйн сайдаар ажиллах ёс зүйтэй хүн гэж үздэг үү? нэгэнт энэ асуудал үүсээд яригдаж байгаа, би өнөөдөр ганц гишүүдийн өргөсөн үндэслэлээр би асуудал яригдахгүй байх гэж ойлгож байна. Өнөөдөр Хууль зүйн сайдын хувьд та өөрөө энэ албанд тэнцэх ёс  зүйтэй хүн мөн үү? тэгээд захын дуртай гишүүнээ барьж аваад боогоод унагаачихдаг, танаас өөр жирийн иргэн бол өдийд эрүүгийн гэмт хэрэгтэн болчихсон байгаа шүү дээ, танхай гэмт хэргээр шийтгүүлчихсэн л сууж байгаа шүү дээ, инээд биш л дээ Ц.Нямдорж сайд аа, хүнд гар хүрнэ гэдэг  бол гэмт хэрэг та өөрөө энийг бол сайн мэдэж байгаа шүү дээ. Юун хүн боож унагаах нь битгий хэл алгадаад унагаачихсан хүн хүртэл ял аваад шоронд сууж л байгаа. Тантай холбоотой маш олон асуудлууд байгаа. Ер нь энд далан долоон булчирхай тоочиж яримааргүй байна. Та өөрөө өнөөдөр энэ Хууль зүйн салбарыг толгойлох эрх зүйн чадамжтай гэж бодож байна уу? таны толгойлж байх үед энэ Хууль зүйн салбар үндсэндээ бол хууль хэрэгжүүлэх үйл ажиллагаа маш их  суларсан, та хамгийн сүүлд таны асуудал өргөн баригдсан байгаа үед л гэхэд хууль зүйн салбарын томоохон газруудад халаа сэлгээ хийсэн. Энийгээ энэ асуудлаа шийдсэний дараа шийдэж болоогүй юм уу? гэсэн ийм асуултыг нэгдүгээрт танд тавих гэсэн юм.

Хоёрдугаар асуултыг би энд байгаа яг тэр энэ гэж онцолмооргүй байна. Энэ саяын үйл ажиллагаа явуулсан байгууллагуудын дунд нэг л асуудлыг тавимаар байна. Төрийн тусгай хамгаалалтын газрын даргын, Д.Цоодолсэнгийн даргын, цагдаагийн ярьж байгаа хариултууд бүгд зөрөөд байна. Тэгээд яг одоо баривчлах үйл ажиллагаа явагдаж байх үед шүүгчийн захирамж гарсан байсан уу, гараагүй байсан уу сүүлд нь нөхөж  энэ захирамж гарч ирсэн юм уу? сая бол цаг минутаараа зөрөөд байна л л даа. энийгээ тодорхой хэлээчээ. Эцэст нь хэлэхэд энэ үйл ажиллагааг хэн эхлүүлэх тушаал, удирдамжийг хэн өгсөн юм бэ? янз бүрийн тойруу замаар биш шууд нэг үгээр энийг хариулаач гэж хэлмээр байна. 

Д.Одбаяр: -За баярлалаа. Ер нь бол яг оруулж байгаа асуудлын хүрээнд л ярих юм л даа дэг маань. Санал хэлэх боломж бол гишүүдэд олдоно л доо. Тэгэхээр оруулж ирж байгаа асуудал маань болсон үйл явдал.

С.Эрдэнэ: -Би оруулж ирж байгаа  асуудалтай холбоотой ярьж байгаа Д.Одбаяр дарга аа, би ерөөсөө хамаагүй юм яриагүй. Өнөөдөр орж ирж байгаа асуудал бол Хууль зүйн сайд Ц.Нямдорж гэдэг хүнийг огцруулах уу, эс огцруулах уу гэдэг л асуудал яригдаж байгаа. Тэгэхээр би энэ хүнийг өөрөө энэ салбарыг толгойлж байгаа хүнийхээ хувьд эрх зүйн чадамжтай юу, үгүй гэдгийг л асууж байна шүү дээ. Энэ бол зүй ёсны асуулт тэрнээс биш энэ хүнээс асуух нь миний эрх, өнөөдөр бол энэ хүний энэ албан тушаалдаа тэнцэж байгаа эсэх асуудлыг ярьж байгаа. Тэрнээс гишүүдийн оруулж ирсэн үндэслэлтэй холбоогүй шүү дээ. зүй ёсны асуулт тэрнээс биш энэ хүнээс асуух нь миний эрх, өнөөдөр бол энэ хүний энэ албан тушаалдаа тэнцэж байгаа эсэх асуудлыг ярьж байгаа. Тэрнээс гишүүдийн оруулж ирсэн үндэслэлтэй холбоогүй шүү дээ. Энэ хүн өнөөдөр ер нь Хууль зүйн салбарыг толгойлох чадамжтай юм уу үгүй юу гэдгийг асууж байна шүү дээ. Би тэр асуултандаа хариулт авмаар байна. Энэ бол хэлэлцэж байгаа асуудалтай хамаатайгийн дээдээр хамаатай асуудал. 

 Д.Одбаяр: -Асуултанд хариулна л даа. Гэхдээ гишүүд маань тэрэн дээр анхаарвал зүгээр байгаа юм. Яг оруулж ирж байгаа асуудлаараа асуугаад санал хэлэхэд боломж гарах байхгүй юу. За Ц.Нямдорж сайд, дэгээрээ  л явах юм л даа.

Ц.Нямдорж: -За та бүхний амгаланг айлтгая, тодорхой баривчлах ажиллагааны явцад Их Хурлын гишүүдийн Халдашгүй байдал зөрчигдсөн. Үүнд Хууль зүй, дотоод хэргийн сайд хууль зүйн болон ёс зүйн хариуцлага хүлээх ёстой гэсэн үндэслэлээр энэ саналыг тавьсан юм байна лээ. Энэ саяын яриад байгаа Авлигатай тэмцэх газар, Төрийн тусгай хамгаалалтын алба, Прокурор, Шүүх 4 надад албан үүргийн хувьд ямар нэгэн байдлаар захирагддаггүй. Бүгд өөрөө өөрийнхөө хуулиар Хууль зүй, дотоод хэргийн яам болон Цагдаагийн байгууллагаас үл хамааран, үл мэдэгдэн үйл ажиллагаа явуулдаг ийм хуультай юм. Энэ бол цэвэр Эрүүгийн байцаан шийтгэх хуулиар зохицуулагддаг ажиллагаа болсон. 68, 74  дүгээр зүйл, 68 дугаар зүйл сэжигтнийг цагдан хорих, 74 нь сэжигтнийг албадан  ирүүлэх ийм ажиллагаа. Эрүүгийн хуулиас эх авдаг Эрүүгийн байцаан шийтгэх ийм ажиллагаанд Ерөнхийлөгч, Улсын Их Хурал түүний гишүүд, Засгийн газар түүний гишүүн хэн боловч хөндлөнгөөс оролцох эрхгүй гээд Үндсэн хуулийн 49 дүгээр зүйл, Прокурорын хуулийн 6, Цагдаагийн хуулийн 15, Эрүүгийн байцаан шийтгэх  хуулийн 15.2-т заачихсан байдаг юм. 

Өөрөөр хэлбэл энэ байгууллагуудын хийсэн ажиллагаанд надад оролцох хуулийн ямар ч эрх, бололцоо байхгүй. Тухайн өдрийн орой 21 цаг 30 минутын үед Цагдаагийн ерөнхий газрын дарга Д.Сандаг-Очир генерал надад ийм ажиллагаа явагдаж байна, гадна талд нь хүмүүс бөөгнөрч байна, Авлигатай тэмцэх газрын ажилтнууд эсэргүүцэлтэй тулгарч байна, хэв журам сахиулах арга хэмжээ авч байна гэдэг  мэдээллийг өгсөн. Би тэр үед нь энэ бол цэвэр Эрүүгийн байцаан шийтгэх ажиллагаа учраас миний оролцоо, өгөх чиглэл байхгүй та нар тус тусынхаа ... үүргээ хуулийн дагуу биелүүлээрэй нэг зүйл хэлье хүний эрүүл  мэнд хохирох ёсгүй шүү, эмх замбараагүй байдал үүсэхгүй ёсгүй үүнтэй холбоотой арга хэмжээ аваарай гэдгийг хэлээд би утсаа тавьсан. Маргааш өглөө 6 цаг өнгөрч байхад дахиад нөхцөл байдлыг асуусан. Ажиллагаа дууссан, замд гарч байна Төв аймаг руу явж байна, хүн гэмтээгүй хэв журмын байдал ноцтой зөрчигдөөгүй гэсэн зүйл хэлсэн. Хэрвээ би энэ ажиллагаанд ямар нэгэн байдлаар оролцож үүрэг чиглэл өгсөн бол Эрүүгийн хуульд заасан 2 зүйлээр би хариуцлага хүлээх ийм байдал үүсэх байсан юм.

Нэг нь Эрүүгийн хуулийн 245 дугаар зүйл гэж байдаг юм. Хэрэг бүртгэлд мөрдөн байцаалт, шүүн таслах ажиллагаанд санаатайгаар саад учруулсан бол шийтгэнэ гэсэн заалт. Хоёр дахь албан тушаалын байдлаа ашиглаж ийм ажиллагаа явуулбал 3 жил хүртэлх хугацаагаар хорино гэсэн заалт байдаг юм. 258 дугаар зүйл нь бол шүүгчийн захирамжийг биелүүлэхэд саа учруулсан бол зориуд  3 сар хүртэлх хугацаагаар баривчлах ял шийтгэнэ гэсэн ийм заалтууд байдаг юм. Миний ямар нэгэн оролцоо миний болон бусад Улсын Их Хурлын гишүүдийн оролцоо хойноосоо хуулийн ийм үр дагавар дагуулах байсан юм. Ийм учраас энэ хуулийн дагуу шүүгчийн захирамжаар хийгдэж байгаа ажиллагаанд оролцож үүрэг чиглэл өгөөгүй юм. Ёс суртахууны тухайд бол янз янзын л юм яригддаг юм. Энэ Улсын Их Хурал намайг Хууль зүй, дотоод хэргийн сайд хий гэж томилсон. Тэр шийдвэр нь хүчинтэй байгаа, өөрөөр хэлбэл ёс зүйн хувьд би энэ албыг хашиж байгаа гэж ойлгож байгаа. Олон олон худлаа зүйл хэвлэлээр дэвэргэж ярьдаг, жишээ нь сая энэ үйл ажиллагаа болоход Ц.Нямдорж ерөөсөө мэдээгүй унтаж байсан гээд л 14 хоног ярилаа. Би энэ асуудлын талаар энэ асуудал сөхөгдсөнөөс хойш хэвлэлд нэг ч удаа ярилцлага өгөөгүй. Улсын Их Хурал, Байнгын хороо, Намын бүлгүүдэд би энэ асуудлаар мэдээлэл өгөөгүй. Ардын намын бүлэг дээр асуудал тавихад нь өглөө унтаж босоод утсаар асуухад түрүүчийн болсон явдал байна гэсэн ийм зүйл хэлэхэд тэрийг мушгиад унтаад мэдээгүй юм байна гээд мушгиж байх жишээтэй. Намайг тойрсон яриа ийм л юмнууд байдаг, хөрөнгө орлогын мэдүүлэгт ямар ч асуудал байхгүй. Би ажиллах хугацаандаа хөрөнгө орлогын мэдүүлгээ та бүхний адилаар гаргаж байсан. Авлигатай тэмцэх газарт  миний бүх хөрөнгө орлогын мэдүүлэг байгаа. Энд ямар нэгэн асуудал байхгүй ийм л зүйл хариулъя даа. Зүгээр ажил хэргийн журмаар гишүүдийн хооронд тар түр хийх юм зөндөө л гардаг бүлгүүд, Байнгын хороод, чуулган дээр ч гарч л байдаг. Одоо энэ Ж.Сүхбаатар гишүүний ингэчихлээ тэгчихлээ гээд баахан яриа дэвэргэсэн, тэнд хүн унасан барьсан юм байхгүй шүү дээ. Өөрсдөө  байгаагүй хүн кино үзүүлж байгаа юм шиг яриад л худлаа яриад явж байдаг юм байна лээ шүү дээ. Тэр болгонтой надад хойноос нь хөөцөлдөж явах зав алга.

Эрүүгийн нөхцөл байдлын тухайд би дундаа 3 жил 3 сарын завсарлагатайгаар 10-аад жил Хууль зүйн сайд 7 жил гаран хийж байна. 2000  онд намайг ажил хүлээж авахад жилд гарч байгаа хэргийн өсөлт 1992-2000 хүртэл 10-20 хувь өсч байсан юм. 2000 оноос сайд хийгээд 2005 оны 7 дугаар сарын 1-нд ажлаа хүлээлгэж өгч байхад гэмт хэргийн өсөлт гараагүй бууралттай гарч байсан юм. 2008 онд буцаад очиход дахиад өсчихсөн байсан. 2008 оноос хойш өнөөдрийг хүртэл хугацаанд жилд өсөлт бууралт нь 1 хувьтай байгаа. Энэ бол би цээжнээсээ хэлж байгаа тоо биш, цагдаагийн байгууллагын гаргадаг албан ёсны статистик мэдээн дээр тулгуурласан тоо. Шүүхээр ял шийтгүүлж байгаа хүмүүсийн тоо бас нэг хэвийн түвшинд байгаа. 6000 орчим хоригдол ял эдэлж байгаа шүүхээр хорих ял шийтгүүлээд, сүүлийн 10 гаран жилийн тоо 5000-6000 хооронд л эргэлдээд байгаа энэ хэмжээндээ, 1983 онд Улс төрийн товчооны 316 дугаар тогтоол гэж гарч чангатгах шийдвэр гарч байхад 8000  хүрсэн нэг тоо байдаг юм. Түүнээс хойш бүх хугацаанд ял шийтгүүлж хоригдож байгаа хүмүүсийн тоо 6000 хавьд эргэлдэж, одоо байдал яг тийм байгаа. Хэдийгээр нөхцөл байдал хүнд  байгаа боловч манай  хууль хяналтын байгууллагуудын үйл ажиллагаа ард иргэдийн оролцооны үр дүнд гэмт хэргийн гаралтын  түвшин нэг түвшинд байгаа. Хааяа бас нэг хэргүүд гарч байгаа, тэрийг илрүүлж байгаа. 2008 онд очсоноос хойш хүн амны ноцтой гэмт хэргүүдээс илрээгүй гэмт хэрэг  миний тооцоогоор 1 байна. Бусдыг нь манай цагдаагийн байгууллага илрүүлсэн. Авлига, албан тушаалын холбогдолтой гэмт хэрэг 2006 оноос Авлигатай тэмцэх газарт шилжээд энэ асуудлыг цагдаагийн байгууллага хариуцахаа байсан. Ерөнхий нөхцөл байдал ийм л байгаа, хил харьцангуй тайван байгаа, дотоодын дэг журам харьцангуй тайван байгаа, шинэ төрлийн гэмт хэрэг гарах хандлага бий. Тэрэн дээр манай холбогдох байгууллагууд ном журмынх нь дагуу ажиллаж байгаа. Асуудал бий, хамгийн хүнд асуудал бол боловсон хүчний сэтгэлгээний асуудал гэдгийг би удаа дараа ярьж байгаа, Монголын хууль хэвийн, сэтгэл гаргаад хэрэгжүүлээд ажиллах юм бол хэвийн сайн хуулиуд мөрдөгдөж байгаа 10 хэдэн хууль батлагдсан 2000 оноос хойш. Энэ хуулиудын талаар цаашдаа нэмэлт өөрчлөлтүүд оруулах ажлууд хийгдэх байх гэж бодож байгаа. Ямар ч байсан 2000 онд би ажил хүлээж аваад 2003 он гэхэд хууль хяналтын үйл ажиллагаанд мөрдөгддөг Эрүүгийн хууль, Иргэний хууль болон түүнтэй салбарласан 10 гаруй хуулиудыг батлуулсан нь мөрдөгдөж байна. Энэ хуулиудын талаар онолын болон бусад чиглэлээр маргаан мэтгэлцээн байдаг. Тэр бол жич асуудал гэдэг хариултыг хэлье баярлалаа.  

Д.Одбаяр: -За дараагийн асуулт, шүүхийн захирамж, шүүгчийн захирамж хэзээ гарсан, тушаал хаанаас гарсан? За Э.Амарбат. 

Э.Амарбат: -За С.Эрдэнэ гишүүний 2 дахь асуултад хариулъя. Цагдан хорих, таслан сэргийлэх арга хэмжээ авах эсэх асуудлыг анх саналыг мөрдөн байцаагч өөрөө байцаан шийтгэх хуульд заасан бүрэн эрхийнхээ дагуу бие дааж гаргаж байгаа юм. Би түрүүн хэлсэн мөрдөн байцаагчдын хэсэг шалгаж байгаа гэж. За шүүгчийн захирамжийн тухайд хэргийг хяналт тавьж байгаа прокурор шүүгчид танилцуулаад ингээд 17 цаг өнгөрч байхад шүүгчийн цагдан хорих, таслан сэргийлэх арга хэмжээ авах захирамж гарсан. Энэ захирамжийн хамтаар мөрдөн байцаагч иргэн Н.Энхбаярыг хүрэлцэн ирэх талаар зарлан дуудах хуудсыг аваад ингээд гэрийнх нь гадаа очсон байсан юм. Тийм учраас шүүгчийн захирамж бол гарсан байсан. 

Д.Одбаяр: -С.Эрдэнэ гишүүн тодруулах уу? за дарааллын дагуу О.Чулуунбат гишүүн. 

О.Чулуунбат: -Би хуулийн нэг том сайн мэргэжилтэн биш, тийм болохоор шууд хуультай холбогдуулаад ганц хоёр асуулт байна. Тэрийг асууя. Тэгэхээр энэ процессын тухай хууль л даа. Би тэнд байж нүдээрээ үзсэний хувьд энэ Эрүүгийн байцаан шийтгэх хуульд цоорхой байна уу, эсвэл та цагдаагийн байгууллага, тусгайгийнхан тэнд орсон гэж байгаа, үнэхээр энэ бүгдийг хуулийн дагуу хийв үү? тэгвэл манай хууль ийм том цоорхойтой юм уу? би сайн учрыг нь олохгүй болоод байна л даа. Учир юунд гэвэл сая Д.Цоодолсэнгэ дарга ярьж байна л даа. Иргэн  Н.Энхбаяр гээд, Монгол Улсын иргэн байгаа шүү дээ, би бол ноцтой гэмт хэрэгтэн болчихоогүй байх гэж бодож байна. Одоо алан хядагч эсвэл хүн алсан хүн ч юм уу. Тэр хүнийг албадан баривчлах саатуулахад одоо тийм хэрцгий үйл ажиллагаа явуулах шаардлага байсан юм уу үгүй юм уу би нүдээрээ харж байхад гайхсан л даа. Монголчууд чинь ингээд хонь ямааг нядалгаанд өгөхдөө хүртэл хүндэтгэлтэй ханддаг шүү дээ. Дөрвөн мөчөөс нь дүүжлээд аваад гарахыг би нүдээрээ харсан. Бүх монголчууд бүгдээрээ л харсан. Монголчуудад нэг Их Хурлаар батлагдаагүй, гэхдээ өв уламжилж зуун зуун жилээр эрхэмлэж ирсэн хууль байдаг шүү дээ. Сая Ц.Нямдорж сайд ярьж байна л даа. Энэ сэтгэхүйд цагдаагийн байгууллагын боловсон хүчний сэтгэхүйд бас ажил хийх ёстой юм болов уу гээд, тэр хүнийг баривчлахын тулд та хувцсаа, гутлаа өмсөөд дээлээ нөмрөөд биднийг дагаад гарна уу гэдэг  тийм сануулга байдаггүй юм уу ерөөсөө шууд орж ирээд дүүжлээд аваад гарчихдаг бол тэр орой үзсэн бүх монголчууд сэрдхийсэн байх. Энд сууж байгаа бүх хүмүүс тэгж л бодно шүү дээ. Биднийг бол иргэн биднийг  ингээд аваад гарах юм чинь жаахан сэжиглэгдэх яллагдах юм бол яаж авч гарахын болоо гэж нэг ийм асуулт байна. 

Хоёрдугаарт нь тусгай хамгаалалтын Л.Батзориг даргаас асууя. Тэр тусгай хамгаалалтыг Их Хурлын тогтоолоор баталсан байх гэж би боддог юм.  Тогтоолоор иргэн Н.Энхбаяр бөгөөд Ерөнхийлөгч асан Н.Энхбаяр дээр төрөөс тусгай хамгаалалт тогтоосон. Тэгээд шүүхийн захирамжаар тэр тусгай хамгаалалтыг буулгачихсан байна л даа. Тэгэхээр Их Хурлын тогтоолыг давсан шүүхийн захирамж байдаг юм уу эсвэл энэ үйл ажиллагаа яаж явагдсан юм бэ? энийг яаж тайлбарлах уу, яг хууль эрх зүйн үүднээс нь
Д.Одбаяр: -За Ө.Энхтөр хурандаа хариулна даа. Д.Сандаг-Очир даргыг хариулаач гэж байна.

Д.Сандаг-Очир: -Цагдаагийн байгууллага хуулиар хүлээсэн үүргээ тэр цаг мөчид биелүүлж ажилласан гэж ингэж бодож байгаа. Авлигатай тэмцэх газрын мөрдөн байцаагч албадан ирүүлэх ийм тогтоол шийдвэрээ гаргасан. Түүнийг цагдаагийн байгууллагын холбогдох албан хаагчид гүйцэтгэсэн юм аа. Албадан ирүүлэх энэ үйл ажиллагаа байцаан шийтгэх үйл ажиллагааны нэгээхэн чухал хэсэг, хэрэгжүүлэхэд их хүнд хэсэг, хүнд ажил. Сэжигтэн яллагдагч өөрийн сайн дураараа хуулийн байгууллагад хүрэлцэн ирэхгүй байгаа тохиолдолд албадан ирүүлэх хуулийн ийм заалттай. Албадан ирүүлнэ гэдэг бол албадан ирүүлэхийг хэлэхээс биш аргадахыг хэлэхгүй гэж би учирлаж хэлмээр байгаа юм. Зүгээр энэ дээр албадан ирүүлэх үйл ажиллагааны хувьд цагдаагийн албан хаагчдын харьцаа хандлага юм гэж яригддаг. Үнэндээ хаа хаанаа учир болсон, ард түмэн ийм зүйлийг харсан үзсэн юм багатай. Ер нь яг хэрэгжүүлэх үйл ажиллагаанд тиймэрхүү л үйл ажиллагаа болсон. Болохдоо команд гээд яриа хөөрөө гараад байгаа. Тэр бол цагдаагийн байгууллагын тусгай хэлтсийн албан хаагчид үүрэг гүйцэтгэхдээ дүрэм журамдаа тийм командтай байх ёстой юм. Энэ команд нь сэжигтэн, яллагдагчийн болон тэр орчинд байж байгаа иргэдийн аюулгүй байдлыг хангах, үүргээ гүйцэтгэж байгаа алба хаагчийн аюулгүй байдлыг хангах олон талын ач холбогдолтой. Тэр дотор гэрт дотор Их Хурлын зарим гишүүд, намын гишүүд мөн 10 гаруй тусгай хамгаалалтын үүрэг гүйцэтгэж байсан алба хаагчид тэр дотор байсан. Тухайлбал, экс Ерөнхийлөгчийн хамгаалалтын албаны дарга, 10 жил үндсэндээ хамтарч хийсэн явсан хурандаа Д.Алтансүх цагдаагийн тусгайд ажиллаж байгаад хариуцлага сахилга алдаж  халагдсан албан хаагч ийм бусад гэрээт хамгаалалтын 10 гаруй албан хаагчдыг тийм хүмүүсийг тэнд нэг өрөөнд үүдэнд бэлэн байлгасан. Орсон үед тэр 10 гаруй хүмүүс манай албан хаагчдын шаардлагыг биелүүлэхгүй, зам тавьж өгөхгүй, хөндөлсөж хоорондоо түлхэлцээд ийм юм болж байж “хэвт, суу” гэдэг ийм команд өгч байж тэгээд тэр залуучуудыг аюулгүй, тэр хүмүүсийг аюулгүй болгосон юм. Ийм нөхцөл байдлууд үүсээд хашааны гадаа 100 гаруй хүмүүс, хашаан  дотор 100 гаруй, гэр дотор 20-иод бусад хүмүүс байсан бөгөөд наана нь 10-аад хүмүүс байсан. Ингээд нөхцөл байдал ийм төвөгтэй байсан юм. Тийм ажиллагааг бол гүйцэтгэдэг. Тэр нэг командын асуудал нь эмзэгхэн сонсогдож байгаа байх. Тэгэхдээ тусгай үүрэг гүйцэтгэж байгаа аюулгүй байдлыг хангах тийм үүднээс команд өгсөн. Ийм ажиллагаа болсон юм, ийм ажиллагааг гүйцэтгэсэн, энэ нь  нэг талаас цагдаагийн байгууллага хатуу хандаж байгаа юм шиг, албадлага хэрэглэж байгаа юм шиг, буруутай юм шиг харагдаж байгаа. Хууль  зүй талаасаа аваад үзэхийн бол үүргээ биелүүлсэн. Нөгөө талаас нь аваад үзэхийн бол сэжигтэн иргэнийхээ үүргийг биелүүлээгүй, эсвэл тэр хүн биелүүлэх ёстой байсан уу, биелүүлээгүй бол  бас биелүүлээгүй тэр хүнд бас буруутай үйл ажиллагаа байх ёстой байх болов уу гэж ингэж харагдахаар байгаа юм. Хэн нь үүргээ биелүүлсэн, хэн нь үүргээ биелүүлээгүй вэ гэдэг нэг ийм зааг ялгаа нь тэнд байгаа юм. Энэ бүгдийг эрхэм гишүүд та бүхэн  хууль эрх тал талаас нь, үүргээ гүйцэтгэж байсан Цагдаагийн болон Авлигатай тэмцэх албаны ажилтнуудын тэр хүнд цаг үеийн хууль хэрэгжүүлэх гэсэн тэр бүгдийг бас уян хатан зөв талаас ойлгох байх гэж найдаж байна баярлалаа.

Д.Одбаяр: -Л.Батзориг хурандаа.

Л.Батзориг: Монгол Улсын Ерөнхийлөгчийн тухай хуулинд ерөнхийлөгчийн бүрэн эрхийн хугацаа дуусмагц нэгэн бүрэн эрхийн хугацаа буюу 4 жил төрийн  тусгай хамгаалалтанд байна. Энэ талаар тусгайлан ямар нэгэн шийдвэр гарахгүй гэж заасан байгаа. Төрийн тусгай хамгаалалтын тухай хуулинд Монгол Улсын Ерөнхийлөгчийн алба хашиж байсан Улсын Их Хурлын даргын алба хашиж байсан, Монгол Улсын Ерөнхий сайдын алба хашиж байсан хүмүүс хугацаа дуусмагц нэгэн бүрэн эрхийн хугацаанд төрийн тусгай хамгаалалтанд байна  гэж заасан байгаа. Энэ дагуу Ерөнхийлөгч асан Н.Энхбаяр даргыг төрийн тусгай хамгаалалтанд авсан. Ямар учраас хамгаалалтыг татан буулгасан бэ гэдэг хамгаалалтыг бол татан буулгаагүй, би нэмэгдэл хамгаалалтыг татан буулгасан. Би түрүүн хэлсэн 20 цагийн орчим би дуудлага аваад 20 цаг 30 минутын орчимд очсон газар дээр нь. Тэгээд би тэнд очоод ямар улсууд юу болоод байгаа юм гээд энэ ажлыг хэн удирдаж байгаа юм гээд асуусан тэгээд Авлигатай тэмцэх газраас ажлын хэсгийн ахлах Д.Наранбаатар гэж хүн надтай уулзсан байгаа. Тэгээд тэр хүн надад ямар үндэслэлээр та бүхэн энэ ажиллагааг явуулж байгаа юм бэ эрх зүйн ямар бичиг баримт байна вэ тэрийгээ танилцуулна уу гэж шаардсаны дагуу надад шүүгчийн захирамжийг үзүүлсэн, танилцуулсан. Тэгээд би тэр шүүгчийн захирамжийг үзэж танилцсаныхаа дараа өөрийнхөө улсуудад энэ ажиллагаа бол хууль зүйн дагуу явагдаж байгаа юм байна бид бол энд оролцох хөндлөнгөөс саад учруулах ямар нэгэн оролцох юм байхгүй.

Эрүүгийн байцаан шийтгэх хуулийн 2.1 дүгээр зүйлийг баримталж энэ шийдвэрийг бол би гаргасан. Монгол Улсын нутаг  дэвсгэр дээр Эрүүгийн байцаан шийтгэх үйл ажиллагаа явуулж байхад Үндсэн хуулийг баримтлан энэ хуулийг мөрдлөг болгоно гэсэн тэр зүйл заалтыг баримтлаад нэмэгдэл хамгаалалтыг татаж, шадар хамгаалалт бол байдгаараа байж байсан. 

Д.Одбаяр: -За баярлалаа. Д.Лүндээжанцан гишүүн.

Д.Лүндээжанцан: -Яахав би бол хэвлэл мэдээлэл, интернэтийн мэдээлэлтэй хүн л дээ. Тэгээд энэ гишүүдийн манай энэ цагдаагийн байгууллага хариулах юм уу Авлигатай тэмцэх, манай энэ гишүүдийн Улсын Их Хурлын гишүүдийн бүрэн эрх зөрчигдсөн тухай Ц.Нямдорж сайдыг огцруулах үндэслэл дотор гараад байгаа юм бичсэн байна, сая одоо бас бүлгийн хурал дээр ч бас нэлээн яриа боллоо их л удаан олон талаас нь ярилаа нэлээн мэдээлэл авч байна. Тэгэхээр бас энэ асуудал оруулж байгаа Д.Загджав гишүүн болоод энэ холбогдох хууль хяналтын байгууллагынхан энэ Их Хурлын гишүүдийн Дархан эрхэнд халдаад, диваныг нь унагаад дээр нь дарлаа барилаа гээд иймэрхүү янз бүрийн мэдээлэл авсан л даа. Манай энэ гишүүдтэй нарийн ярьж сонсоогүй гэхдээ энэ байдал юу болсон юм бэ? ер нь одоо ур чадвар, соёл, сэтгэлгээ гэдэг юм уу энэ талын юмыг нэлээн яриа болж байна шүү дээ олон түмний дунд. Тэгэхээр энэ талаасаа бас тодруулж хэлж өгнө үү? тэгэхээр би хуульчийнхаа хувьд, гишүүнийхээ хувьд бол энэ үндэслэл дотор яг Хууль зүйн сайд энэ асуудлаар хууль зөрччихлөө, хуулийн ийм заалтыг зөрччихсөн байна гэдэг юмыг олж харахгүй байгаа юм. Энэ талаас одоо Хууль зүйн байнгын хороо анх хэлэлцэж байгаа учраас хэцүү байна л даа. Тэгэхээр энэ хуулиудын Эрүүгийн байцаан шийтгэх хууль, Прокурорын хууль, Авлигатай тэмцэх хууль, Авлигын эсрэг хууль, тэгээд Төрийн тусгай хамгаалалтын хууль энэ бүх хуулиудыг зэрэгцүүлж тавьж байгаад яг хууль зүйн дагуу яг юу болсон юм бэ гэдэг юмыг өргөн дэлгэц дээр харах ёстой зүйл байгаа юм. Тэгэхээр би энэ талаас та бүхнээс тодруулга авахыг хүсч байна.

Д.Одбаяр: -За баярлалаа. Авлигатай тэмцэх  газраас эхэлж хариулна даа тэгээд цагдаа. Хэн хариулах гэж байна. За Д.Цоодолсэнгэ комиссар.  

Д.Цоодолсэнгэ: -За би  Д.Лүндээжанцан гишүүний асуултанд хариулъя. Энэ болсон асуудал манайтай холбоотой асуудал байна. Хууль зүй, дотоод хэргийн яамны сайдыг огцруулах асуудалтай огт хамаагүй асуудал юм гэж ийм хариулт өгөх байна. 

Д.Одбаяр: -Цагдаагаас Д.Сандаг-Очир генерал.

Д.Сандаг-Очир: -Улсын Их Хурлын гишүүний Халдашгүй байдал зөрчсөн эсэх тухай асуудал байгаа. Тэгэхээр Улсын Их Хурлын хуульд гишүүний Халдашгүй байдлыг тодорхой заачихсан хэдэн нөхцөлүүд байгаа л даа. Тэр нөхцлүүд зөрчигдөөгүй юм. Энд хуульд биччихсэн заалтууд байгаа. Энд Улсын Их Хурлын тухай хуулийн 6 дугаар зүйлийн 6.9.1; 34 дүгээр 34.7 дахь хэсэгт гэмт үйлдлийнх нь явцад эсхүл гэмт хэргийн газарт эд мөрийн баримттай нь баривчилсан, бүрэн эрхийг түдгэлзүүлэхээс бусад тохиолдолд гишүүнийг албадан саатуулах, цагдан хорих, түүнд шүүхийн журмаар захиргааны шийтгэл ногдуулах, гэр, албан өргөө, тээврийн хэрэгсэл биед нь үзлэг нэгжлэг хийхийг хориглоно гэсэн ийм гишүүний Халдашгүй байдлын тодорхой заалт байгаа юм. Энэ заалтууд тухайн үед зөрчигдөөгүй буюу зөрчөөгүй юм аа гэж хэлмээр байгаа юм. Энэ үйл ажиллагаа байцаан шийтгэх үйл ажиллагаа, энэ ажиллагааг хуулт хяналтын байгууллага, Авлигатай тэмцэх газар, Цагдаагийн байгууллага хуулийн дагуу  гүйцэтгэхдээ энэ үйл ажиллагаа нь Хууль зүй, дотоод хэргийн сайдын хүрээний асуудал, шийдэх, оролцох асуудал байхгүй юм. Энийг нь хуулиар хязгаарласан ийм хязгаарлалттай юм. Тийм учраас Хууль зүй, дотоод хэргийн сайдыг огцруулах асуудал буюу гишүүний Халдашгүй байдал зөрчигдсөн тухай асуудал нь ийм зааг ялгаатай хуулийн эрх зүйн хувьд үндэсгүй юм аа гэдгийг бид хэлмээр байна баярлалаа.

Д.Одбаяр: -За Д.Загджав гишүүн хариулахын байна. 

Д.Загджав: -Энэ хариулж байгаа нөхдүүдээс гадна монголын ард түмэн болсон үйл явдлыг нүдээр үзсэн. Энд бол Монгол Улсын хэд хэдэн хууль зөрчигдсөн юм. Монгол Улсын Үндсэн хуулийн 2 дугаар зүйлд “Монгол Улсын эрх барих дээд байгууллага нь Монгол Улсын Их Хурал бөгөөд хууль тогтоох эрхийг Их Хуралд хадгална ” гээд заачихсан. Цаашилбал 25.1-д хуулийг батлах, нэмэлт өөрчлөлт оруулах эрх нь мөн Улсын Их Хуралд байна гээд заачихсан. Монгол Улсын Үндсэн хуулийн 29.2-т “Улсын Их Хурлын гишүүний Халдашгүй байдлыг хуулиар хамгаална” гээд заачихсан. Монгол Улсын Их Хурлын гишүүн тэнд байсан шүү дээ. Улсын Их Хурлын гишүүнийг сандал, ширээ, диванаар дараад, нүдний шилийг нь хагалаад, заримыг нь цохиж зодоод, гэмтэл учруулсан ийм үйлдлийг, тэр хэвлэл мэдээлэлд халдаж байгаа зүйл харагдаж байна лээ би тэрийг сүүлд харсан бичлэгээс. Ахаа би бичихээ больё гэж байна лээ шүү дээ. Энэ чинь хүмүүнлэг, иргэний ардчилсан нийгэм байгуулж байгаа орон. Тэр тусмаа энэ төрийн байгууллагууд бол сүүлийн үед цагдаагийн хэвлэл мэдээллийн төв гээд юм яриад байгаа юм ийм байх ёсгүй шүү дээ. Энэ хууль зөрчсөн ажиллагаа тэрийгээ татан буулгах хэрэгтэй. Чөлөөт хэвлэлд хандаж ажил үүргээ явуулах учиртай. За энд Улсын Их Хурлын гишүүний бүү хэл иргэний эрх зөрчигдсөн байгаа. Улсын Их  Хурлын гишүүни бүрэн эрх гэдэгт тодорхой заалтууд байгаа. Тэгээд Улсын Их Хурлын тухай хуулийн 6.3, Улсын Их Хурлын гишүүний бүрэн эрхийн хугацаа 4 жил байна гээд заачихсан байгаа. Мөн 34.7-д “Гэмт хэрэг үйлдэж байгаагаас бусад бүх нөхцөлд эрхэнд нь халдахыг хориглосон” зөвхөн тэр гишүүн төдийгүй, тэр гишүүний орон байр, албан тасалгаа, унаа машин, захидал харилцаа, хэрэглэж байгаа холбооны хэрэгсэл гээд тодорхой заачихсан шүү дээ. Гэтэл тэр сандал ширээгээр авч дарчихаад, гараа шилэндээ аваад хэвтээд гэж Их Хурлын гишүүддээ хүндэтгэлгүй хандчихаад тэгээд зөрчөөгүй гээд Д.Сандаг-Очир гуай та юу яриад сууж байна, би энийг хариуцлагагүй хариулт гэж ойлгож байна. Нөгөөтэйгүүр олон иргэд энэ үйл ажиллагааны золиос болж гэмтэж хохирсон. Тэр хүмүүсийн эрх зөрчигдөхийн хажуугаар эд хөрөнгийн хохирол учирсан байгаа. Тэрийг одоо уучлаарай гэж хэлээд болчихдог юм уу, хэрвээ нэг иргэн сая гишүүд ч ярьж байх шиг байна ийм үйлдэл хийсэн бол бусдыг илт үл хүндэтгэн хүч түрэмгийлсэн гэж үзээд шууд танхайн хэрэг болно шүү дээ. Эрүүгийн хуулийн тусгай ангийн 181 дүгээр зүйл. Ийм ийм юм байж байхад, олон түмэн харж байхад худлаа ийм хариуцлагагүй мэдэгдэл хийж байгаа хариуцлагагүй. Ер нь улс оронд болж байгаа энэ дотоод хэргийн асуудлыг энэ асуудал хариуцсан сайд хариуцдаг юм. Энэ дотор цагдаагийн байгууллага оролцсон уу оролцсон, тэр болхи бүдүүлэг ажиллагаа байсан уу байсан, ядаж хаалгыг нь цохиод болно шүү дээ тэгж, тэгэхгүй бол эвдэж, хүчээр хэрэглэх.  Энэ хэрвээ онц аюултай гэмт хэрэгтэн бүгсэн байгаа бол тэнд зэвсэгт халдлага хийхээр террорист бүлэглэлийн гишүүд цугларч нийгэмд аюултай үйлдэл хийхээр зэхэж байгаа талаар тусгай албадын шугамаар авсан мэдээлэл байгаа бол, хорих газраас олон давтан гэмт хэрэг үйлдсэн онц аюултай этгээд оргон зайлаад эсэргүүцэл үзүүлж байгаа нөхцөлд Эрүүгийн хэмжээний арга ажил явуулж болно. Төрийн тусгай хамгаалалтанд байгаа, төр нь мэдэж байгаа тийм хүнийг ингэж барьсан нь тэр Эрүүгийн байцаан шийтгэх ажиллагаанд заасан албадлагын арга хэмжээ явуулсан нь олон түмэнд таалагдаагүй байх. Энд тэгж  худлаа ярьж хэрэггүй байх, ингээд цаашилбал энэ чинь эргээд Монгол Улсын маш олон хууль зөрчихсөн шүү дээ. Төрийн тусгай хамгаалалтын тухай хуулийн 3,6,9 дүгээр зүйлүүд,  Монгол Улсын Засгийн газрын тухай хуулийн 20 дугаар зүйлийн 5 дахь заалт, мөн Ерөнхийлөгчийн тухай хуулийн 16.6 дахь заалтууд бүгд зөрчигдөж байгаа юм. Тэгээд тэр 20.5-аар нь Засгийн газрын гишүүн энэ үүргээ биелүүлээгүй учраас Улсын Их Хурлын гишүүд өөр олгогдсон хуулинд заасан бүрэн эрхийнхээ хүрээнд энэ асуудлыг тавьж байгаа. Бид нам төвтэй төрөөс эрх зүйн зохицуулалттай ардчилсан, хүмүүнлэг энэ иргэний нийгмийн байгуулал буюу энэ тогтолцоонд шилжээд 20 гаруй жил явж байна. Энэ жил Үндсэн хуулийнхаа 20 жилийн ойг хийж байгаа. Яг энэ дээр бид ийм сонин явдалтай учраад байж байгаа шүү. 

Д.Одбаяр: -За Ц.Мөнх-Оргил гишүүн асууна. Дараа нь Х.Тэмүүжин гишүүн. 

Ц.Мөнх-Оргил: -Баярлалаа.

Д.Одбаяр: -Асуултаа хандаж байгаа яг хэнд вэ? гэдгээ. За баярлалаа.     

Ц.Мөнх-Оргил: -Эхний асуулт манай энэ Авлигатай тэмцэх газрын удирдлагуудаас асуух гэсэн юм. Сая ярианаас ийм л юм ойлгогдлоо л доо. Авлигатай тэмцэх газрын удирдлага тэр өдрөө Төрийн тусгай хамгаалалтын газрын дарга, хурандаа Л.Батзоригт ийм баривчлах үйл ажиллагаа явагдах нь гэдгийг хэлсэн байна. Яг энэтэйгээ адилхан манай Авлигатай тэмцэх газрын нөхдүүд Ц.Нямдорж сайдад юм уу, Д.Сандаг-Очир генералд юм уу, эсхүл хотын Нийслэлийн цагдаагийн газрын даргад ийм үйл ажиллагаа явагдах гэж байна, ийм баривчилгаа явагдах гэж байна гэдгийг хэлсэн, мэдээлсэн, анхааруулсан, хүч хүссэн ийм юм байна уу үгүй юу. Энийг нэгдүгээрт асуух гэсэн юм. Хоёрдугаарт энэ О.Чулуунбат гишүүний асуултан дээр үргэлжлүүлээд тодруулъя л даа. Би ингэж ойлгоод байгаа юм О.Чулуунбат гишүүний асуултыг ч гэсэн ер нь хүмүүсийн асуугаад байгаа асуултан дотор Л.Батзориг хурандаагаас асууж байгаа юм. Төрийн тусгай хамгаалалтанд байна гэдэг маань энэ Ерөнхийлөгчийн тухай хуулинд заасан байгаа Халдашгүй байдал нь үргэлжилсэн хэвээр байна гэж ойлгож байна уу, эсхүл энэ Халдашгүй байдал гэдэг нь бүрэн эрхийнхээ хугацаатай хамт дуусаад төрийн тусгай хамгаалалт  нь энэ хүний өөрийнх нь хувийн аюулгүй байдлыг хангах ийм чиглэлээр явж байна уу гэсэн асуулт байна. Энийг нэг тайлбарлаад өнөөдөр энд сууж байгаа хүмүүсээс гадна олон нийтэд нэг тайлбарлаад өгчихөөч. Энэ дээр асуудал гараад байна. 

Гуравт, манай гишүүд асуудал тавихдаа Их Хурлын гишүүдийн Халдашгүй байдлыг зөрчлөө гэсэн асуулт тавьж байгаа юм л даа. Энэ дээр би Цагдаагийн байгууллагаас асууж тодруулмаар байгаа юм. Та нөхөд энэ баривчлах үйл ажиллагааг явуулахад манай Их Хурлын гишүүдэд ямар нэгэн байдлаар  дайрсан, зодсон эсхүл хүчирхийллийн арга хэмжээ авсан, эсхүл манай гишүүд та нартай ноцолдоод зодолдоод байсан ийм юм байна уу? яагаад ийм асуудал үүсч босоод байна вэ? энийг арай өөр арга хэлбэрээр хийх ямар нэгэн бололцоо байсангүй юу? гэж асуумаар байна. Энэ 3 асуултыг хариулж өгөөч.

Д.Одбаяр: -Авлигатай тэмцэх газар Д.Цоодолсэнгэ комиссар.

Д.Цоодолсэнгэ: -За энэ ийм ажиллагаа явуулах гэж байгаа гэдэг асуудлыг бол манай удирдлага Цагдаагийн байгууллагад бол дуулгасан байгаа. Хууль зүй, дотоод хэргийн яаманд ч юм уу, яамны  сайдад бол энэ талаар дуулгаагүй. Энийг дуулгах шаардлага байгаагүй  юм. Ингэж л  хариулах байна. Ер нь бол бид одоо ийм асуудлыг болон ямар нэгэн тэр хүн чинь төрийн хамгаалалтанд байгаа, хамгаалагч нь галт зэвсэгтэй ийм учраас энэ талаас нь бодож л Төрийн тусгай хамгаалалтын газрын даргад хэлсэн юм шүү дээ.

Д.Одбаяр: -За Л.Батзориг хурандаа.

Л.Батзориг: -Монгол Улсын Ерөнхийлөгчийн тухай хуульд зааснаар Ерөнхийлөгчийн алба хашиж байсан хүн бүрэн эрхийн хугацаа дуусмагц төрийн тусгай хамгаалалтанд байна гэж нэгэн бүхэн эрхийн хугацаанд буюу 4  жил төрийн  тусгай хамгаалалтанд байна гэж заасан байгаа. Ямар нэгэн тэр Халдашгүй дархан эрх энэ тал дээр бол тусгайлан зааж өгөөгүй. Төрийн тусгай хамгаалалтанд бол тухайн иргэний амь, бие, ахуйн ямар нэгэн гэмт халдлага, ослоос хамгаалах ийм үүрэгтэйгээр үүрэг гүйцэтгэж байгаа.

Д.Одбаяр: -За Цагдаагийн байгууллага. Д.Сандаг-Очир генерал.

Д.Сандаг-Очир: -Гишүүдийн биед хүч хэрэглэсэн үйл ажиллагаа албадан ирүүлэх үйл ажиллагааны үед болоогүй. Албадан ирүүлэх үйл ажиллагааны үед тэр нэг жижгэвтэр өрөөнд 10 гаруй хүн, 20 шахуу хүн байсан гишүүд, намын удирдах бүрэлдэхүүн холбогдох хүмүүс байсан. Тэгээд албадан ирүүлэх тогтоолыг энд сууж байгаа Нийслэлийн цагдаагийн  газрын дэд бөгөөд Хэв журмын хэлтсийн дарга Ц.Азбаяр уншиж танилцуулж өгсөн байгаа. Тэгэхээр би ямар ч нөхцөлд энийг чинь зөвшөөрөхгүй гэсэн ийм хариулт сэжигтнээс өгсөн. Нэгэнт өөрөө албадан ирүүлэх тогтоол шийдвэрийг биелүүлэхгүй байгаа нөхцөлд албадан ирүүлэх дараачийн ийм шатлал байсан. Нэгэнт өөрөө албадан ирүүлэхийг хуулийн дагуу шаардлагыг биелүүлэхгүй байгаа хүний гутлыг нь өмсгөх, тэр сэжигтэн өөрөө гутлаа өмсөх  гэх мэтчилэнгийн энэ асуудал бол ямар ч утгаараа байхгүй, байх нөхцөл тэр үед байгаа учраас албадангийн асуудал хийгдсэн. Хийгдэхдээ тэр өрөөнд байсан олон хүн нөгөө сэжигтнийг хэдэн хүн дамжлаад гарсан ийм явдал болсон  байгаа юм. Тэр үед нь байсан энэ Ч.Азбаяр байгаа юм. Тэгээд гарах үед өрөө тасалгаа багатай, дамжлаад гарахад гарах зам саадтай бэрхшээлтэй, хүмүүс, сандал ширээтэй ийм байсан. Тэр үед сандал ширээ хөдөлсөн, хөндөгдсөн энэтэй холбогдуулаад тэнд сууж байсан зарим гишүүний мөн давхар хөндөгдсөн, тэгээд диван 2,3 хүний суудалтай гэсэн байх диван хөндөгдсөн. Ц.Шинэбаяр гишүүн диванаасаа хөндөгдөөд нэг талаас нь яахад Ц.Шинэбаяр гишүүн тэр диванаасаа унасан юм шиг байгаа юм. Ийм албадан ажиллагааны үед тэр өрөө тасалгаа, тэнд байсан хүмүүс нөхцөл байдал ийм юм хөндөгдсөн. Энэ нь нэг талаасаа гишүүнд хөндөгдсөн, хөндсөн асуудал харагдаж байгаа болохоос санаатай хүч хэрэглэсэн үйл ажиллагаа тэнд явагдаагүй, харин тэнд байсан зарим Их Хурлын гишүүдээс Цагдаа, Авлигатай тэмцэх газрын албан хаагчдыг үүргээ гүйцэтгэхэд нь шаардлагыг хүлээж авахгүй, эсэргүүцэх, элдэв хөдөлгөөн хийх, биед нь хүрэх, халдах гэх мэтчилэнгийн тийм хандлага гаргасан. Ийм л юм болсон юм. 

Д.Одбаяр: -Асуулт асуух хугацаа 4 минут байгаа юм. Хариулт бас 4 минут одоо Х.Тэмүүжин гишүүн асуултаа тавина. Дараа нь Д.Загджав гишүүн.

Х.Тэмүүжин: -Надад үндсэндээ 2 байгууллага руу чиглэсэн асуулт байна, мөн Хууль зүйн сайдаас асуух бас нэг асуулт байна. Цагдаагийн байгууллагаас асуух асуулт тухайн ажиллагаа явагдах үед Цагдаагийн байгууллагын тусгай албан хаагчид шаардлага тавьж команд өгснөөс өөр үг хэллэг хэрэглэсэн юм уу? тэрийг нэг тодруулчихмаар байгаа юм. Шүүхийн шийдвэр биелүүлж явна, биелүүлж яваа шийдвэртэйгээ холбогдуулаад саад болохгүй байх шаардлага тавьсан байх, орон зайдаа ороод аюулгүй байдлаа хангах зорилготойгоор гараа ил байлгах, бусдад саад болохгүй хэмжээнд авч суух юм уу хэвтэх тийм команд өгсөн юм шиг байгаа юм. Тэрнээсээ өөр үг хэллэг хэрэглэсэн, зандачсан, сүрдүүлсэн, айлгасан, хараал ерөөл хэлсэн тийм юм байгаа юм уу үгүй юм уу гэж. 

Хоёрт нь цагдаагийн бие бүрэлдэхүүний хэрэглээнд байгаа бороохой, цахилгаан бороохой, бусад ямар нэгэн тусгай хэрэгсэлд өртөж бэртсэн юм иргэд байгаа юм уу эсхүл цохиулж зодуулсан ямар нэгэн тийм бэртэл байна уу үгүй юу? тэрэн дээр нэг тодорхой хариулт өгчихмөөр байна. Төрийн тусгай хамгаалалтын газрын дарга Л.Батзоригт Авлигатай тэмцэх газрынхнаас ч хэллээ л дээ шүүхийн шийдвэр болох гэж байгаа үйл ажиллагааг хангалттай танилцуулсан  гэж байна. Танилцуулах үйл явц танд тийм ойлгомжгүй байсан юм уу эсхүл хангалтгүй гэж үзсэн юм уу яагаад тийм нэмэлт хамгаалалтууд гаргасан юм. Тэрнээс чинь болоод шүүхийн шийдвэр өөрөө хэрэгжихэд төвөгтэй байдалд ороод ийм хэмжээний бас юм болчихсон юм биш биз дээ гэсэн тийм  болгоомжлол бас төрж байна л даа. Ер нь тэгээд шүүхийн шийдвэрийг ийм байдалтай эсэргүүцэж байгаа үйл явцууд чинь Авлигатай тэмцэх газар нь хариулах ёстой юу яах ёстой юм, энэ мөрдөн байцаалт, шүүн таслах үйл ажиллагаатай холбоотой, шүүхийн шийдвэртэй холбоотой энэ үйл ажиллагаанд садаа учруулсан юм уу эсхүл эсэргүүцэл үзүүлсэн юм  ийм нөхцөл хуулийн дараагийн шатны хяналтын ажил нь явж байгаагүй юм уу? болж байгаа үйл явцаас харахаар төрийн байгууллагуудын хооронд үл ойлгогдох байдал бий болоод шүүн таслах үйл ажиллагаанд саад төрийн байгууллага өөрөө учруулчихсан юм шиг болоод эхэлж байна шүү дээ. Тэгээд цагдаагийн бие бүрэлдэхүүнийг хүчлэн албадан хэрэгжүүлж байгаа үйл явц чинь тэнд байгаа Н.Энхбаяр гэхээсээ илүүтэйгүүр зэвсэг бүхий хамгаалалттай, бас тийм байж болзошгүй гэдэг цаана байгаа тусгай бэлтгэгдсэн тодорхой хүмүүс рүү чиглэсэн болоод явчихаж байна шүү дээ. Тэгэхээр энэ үл ойлгогдох байдлаас болоод хүндрэл гарсан биш биз гэсэн тийм болгоомжлол байна. Энэ дээр нэг хариу хэлэх хэрэгтэй байх, ер нь хэвлэлийнхэнд ч тэр, олон нийтэд ч гэсэн зөв ойлголт өгөх ёстой.  Халдашгүй байдал гэдэг бол ардаа бүрэн эрх цуцлах гэдэг түдгэлзүүлэх гэдэг тийм үр дагавартай байдаг учраас бүрэн эрхээ эдлээгүй, бүрэн эрхгүй байгаа хүнд бол Халдашгүй байдал гэж байхгүй шүү дээ. Тусгай хамгаалалт л байгаа, тэр бол тодорхой гэмт хэргээс төрийн өндөр албан тушаал хашиж байсныхаа хувьд ямар нэгэн гэмт халдлагаас хамгаалах л зориулалттай гэдгийг тодорхой хэлж өгөх хэрэгтэй байх. 

Хууль зүйн сайдаас асуух асуулт байна. Би зурагтаар өглөө нь үзэж байсан шиг санаж байна, дараа нь Ө.Энхтүвшин дарга бүлгийн хурлынхаа дараа хэвлэлийн мэдээл өгч байсан шиг санагдаж байна. Тэр үйл явц дээр бол Хууль зүйн сайд мэдээгүй гэдэг үгийг тодорхой хэлсэн. Миний ойлгосноор бол энэ коридороор явж байхдаа хэд хэдэн телевизийн сурвалжлагч нарт та өөрөө бас би мэдээгүй гэж хэлэхийг би харсан. Тэгэхээр телевизээр буруу харчихав уу, эсхүл Ө.Энхтүвшин дарга бас буруу тайлбар хийв үү, энэ ямар учиртай юм бэ? тэрийгээ тодруулаад хэлчихмээр байна.

Д.Одбаяр: -Баярлалаа. За дарааллаар нь яая даа. Д.Сандаг-Очир генерал, асуултын дарааллаар явчихъя. 

Д.Сандаг-Очир: -Албадан ажиллагаа эхлэх үед би түрүүнд хэлсэн энэ Ч.Азбаяр дэд хурандаа орж тогтоолоо уншсан, танилцуулсан. Тэр нь бол ийм үйл ажиллагаа болох нь гэдгийг сэжигтэнд их сайн ойлгомжтойгоор ойлгуулсан, ойлгоё гэсэн хүн ойлгох хэмжээнд албаны шийдвэрийг уншиж танилцуулсан. Тэгэхээр ийм ажиллагаа болох нь гэдэг нь тодорхой болсон, ойлгогдсон гэж ингэж бодож байна. Нөгөө талаар тэнд орсон үүрэг гүйцэтгэсэн цагдаагийн алба хаагчид, би цагдаагийн ажилтан байна гэдэг ийм үг хэлсэн. Хаанахын  хэн бэ гэдэг ойлголт төрүүлэхийн тулд ерөөсөө үйл ажиллагаа явуулахад хэн ямар үүрэг гүйцэтгэж байгаа гэдэг агуулгаасаа цагдаагийн ажилтан байна гэдгээ мэдэгдсэн, командын асуудал түрүүчийнхээр яригдсан гараа шилэндээ авах ёстой, тэр 10-аад залуучуудыг эсэргүүцээд зам чөлөөлөхгүй, бүр хөндөлдөөд шүргэлцээд ингэх үед нь суу, хэвт гэдэг командаар хэвтүүлсэн, суулгасан тэгээд аюулгүй болгосон. Үндсэндээ тэр дотор доор гарашт нь дээр нь бэлтгэгдсэн хүмүүс байна, ямар нэгэн зэвсгийн зүйлтэй байж болохоор гэсэн янз бүрийн мэдээ мэдээлэл байсан. Тийм учраас команд өгсөн. Нөгөө талаар тэнд үүрэг гүйцэтгэсэн цагдаагийн албан хаагчид галт зэвсэг, тусгай хэрэгсэл, бороохой элдэв ямар нэгэн юмгүй энэ үйл ажиллагаанд оролцсон. Тийм учраас өөрсдөө зэвсэггүй учраас тэнд аюул учирч болзошгүй, зэвсэгтэй байж болзошгүй тийм нөхцөлийг тийм үүргээ гүйцэтгэх тусгай командаар тэр аюулыг зайлуулсан, сэрэмжлүүлсэн, аюулгүй байдлыг хангасан ийм асуудал болсон юм.

Өөр хараал ерөөл цагдаагийн албан хаагчдаас хэлээгүй, тэнд гэмтсэн бэртсэн гараагүй юм.

Д.Одбаяр: -За Л.Батзориг хурандаа.

Л.Батзориг: -Надад бол Авлигатай тэмцэх газраас үнэхээр хэлсэн, орой ийм ажиллагаа явагдана гэдгийг 17 цагийн үед тэгэхдээ ямар нэгэн эрх зүйн акт, баримт бичиг үзүүлээгүй. Тухайн үед би бол энэ баримт бичиг энэ юмыг шаардсан үзүүлээч гэж, тэгэхэд шүүгчийн захирамж зурагтаар явсан байгаа гэж хэлсэн. Тэр захирамж зурагдах уу үгүй юу би мэдэхгүй. Хэн нэгэн албан тушаалтан, хэн нэгэн хүний амаар би ийм хариуцлагатай ажиллагаанд тэгж шийдвэр гаргах надад эрх байхгүй. Дээр нь тухайн ажиллагааг яг явуулах үедээ шадар хамгаалагч буюу хамгаалуулагчид энэ шүүгчийн захирамжийг танилцуулаагүй гэж байгаа, зүгээр Авлигатай тэмцэх газраас явж байна, шүүхийн шийдвэрийг хэрэгжүүл, хууль хүндэтгэ гээд л дайрсан. 

Д.Одбаяр: -За Ц.Нямдорж сайд.

Ц.Нямдорж: -Би энэ үйл явдал болсны маргааш нь  Л.Батзориг хурандааг дуудаж уулзсан юм. Энэ юу болж байна, эрх бүхий байгууллага нь дуудаад ийм ажиллагаа явагдана гэдгийг албан ёсоор мэдэгдсээр байтал хүнийх нь тоог өгч явуулдаг чинь ямар учиртай юм, тэгээд бүр зэвсэгтэй, сумтай хүний тоог нэмж өгөөд төрийн 2 байгууллагын хооронд ийм зохисгүй байдал бий болгодог чинь ямар учиртай юм, тэр албан ёсоор мэдэгдсэн  газар нь дараа нь буруу хийсэн бол хариуцлагаа хүлээдэг л юм байгаа биз дээ. Та нарын хоорондын энэ  үл ойлголцох байдлаас энэ хэдэн цагдаа чирэгдлээ шүү гэдэг юмыг хэлсэн шүү. Албан ёсны албан тушаалтан нь асуудлаа мэдэгдэж байна, хэлж байна, буруу юм хийчихсэн юм бол дараа нь хууль номынхоо дагуу эд нар арга хэмжээгээ авдаг, хариуцлагаа хүлээдэг л юм байгаа биз, яах гэж зэвсэгтэй хүмүүсийн тоог нэмж өгч нөхцөл байдлыг хүндрүүлж байдаг юм, ингэж болохгүй хэдийгээр миний асуудал яригдаж байгаа ч гэсэн энэ төрийн ажил ном журмаараа явах ёстой юм шүү Л.Батзоригоо, одоо өөрийгөө хамгаалаад элдэв тайлбар хийгээд ингээд байж болохгүй. Би тэр гуравдугаар зэргийн хамгаалалтанд байсан хүн. Миний хажууд хамгаалалтанд байгаа нэг хүн байж байна. Гэрт нь хүргэчихээд буцаад явчихдаг шүү дээ, юун яасан 9 хамгаалагч тэгээд буу сумтай, ингэж болохгүй шүү дээ. Би байсан ч эс байсан ч төрийн байгууллагуудын хооронд ийм замбараагүй явдал байж цаашдаа таарахгүй. Төрийн хамгаалалтын газар, түүнийг удирдаж байгаа Тагнуулын байгууллагын удирдлага энэ асуудал дээрээ цаашаа хариуцлагын асуудал яригдах ёстой шүү, ийм байж болохгүй. Юу гэсэн үг вэ бүгдийг чинь буудаж ална гээд л сумтай буу бариад л гарсан юм байна лээ шүү дээ. Авлигатай тэмцэх газрын ажилтнууд очиж байна гэдгийг та нар мэдэхийн дээдээр мэдэж байсан шүү дээ. Дуудлаа, хэллээ бие биенээ танихгүй биш наад Авлигатай тэмцэх газрын чинь дэд дарга. Энэ Д.Цоодолсэнгэ эд нар чинь бүгд тагнуулд ажиллаж байсан хүмүүс шүү дээ, танай л байгууллагын хүмүүс шүү дээ, та нар бие биенээ таньдаггүй болчихсон юм уу, ийм байж болохгүй. 

Би Х.Тэмүүжин гишүүний асуултад шууд хариулъя гэж бодож байна. Би мэдсэн, мэдэх мэдэхдээ  9 цаг хагасын үед мэдсэн гэдгээ хэлсэн. Тэгээд Д.Сандаг-Очир генералд би хэлсэн үгээ түрүүн та бүхэнд танилцуулсан. Наадах чинь Эрүүгийн байцаан шийтгэх ажиллагаа байна, миний ямар ч оролцоо байж таарахгүй, тус тусынхаа хуулийн дагуу үүргээ ёсоор нь гүйцэтгээрэй, хүн гэмтээж болохгүй, эмх замбараагүй байдал гаргаж болохгүй энэ бол 9 цаг 30-ын яриа. Маргааш өглөө нь унтаж сэрээд дахиад асуух гэдэг үгийг би бүлгийн хурал дээр хэлсэн юм. Тэгээд асуухад ажиллагаа дуусаад замд гарч байна гэдгийг надад танилцуулсан юм. Хүн гэмтээгүй, эмх замбараагүй байдал үүсээгүй, ном журмынхаа дагуу ажиллагаа явагдсан гэдэг ийм л зүйл хэлсэн. Тэрнээс тэр нэг үгийг салгаж аваад л энэ чинь янз янзын юм зохиогоод л бичээд байх юм байна шүү дээ. Тэр болгоны хойноос гүйж явалтай нь биш, 14 инчийн телевизор надад руу барьж явах юм, тэрийг чинь одоо би хүлээж авалтай нь биш, авахгүй байлтай нь биш, унтлаа л гэх юм, сэрлээ л гэх юм. Ийм цуурхал явж байна шүү дээ. Одоо сүүлд нь юу гарч байна вэ гэхээр зэрэг энэ асуудал өргөн барьсан хэдэн гишүүний зураг бүгд сонин дээр тавьчихаад Ц.Нямдорж хорхойтой араандаа эд нарыг бүгдийг нь зуусан, араас нь бүгдийг нь хамаад явна гэсэн юм бичээд байгаа байхгүй юу. Надад тэр хэрэг бүртгэх, мөрдөн байцаах ямар ч эрх байхгүй шүү дээ, би энийг 10 жил тайлбарлаад энэ монголын улс төрчид нь хүртэл ойлгохгүй байгаа байхгүй юу. Надад Эрүүгийн байцаан шийтгэх үйл ажиллагаанд оролцох өчүүхэн ч эрх байхгүй. Ийм л юм, энийг зөрчөөд заагаад зааварлаад их мэдэгчийн дүр эсгээд эхлэх юм бол Эрүүгийн хууль руу хальтраад өөрөө уначихдаг учраас тэр хадан хясаан дээрээс унаж шалбааг дээр унамгүй л байсан юм л даа. Магадгүй надаас өөр хүн байсан бол тэг ингэ гээд зааварлаад л хурдан наадахаа авч яв, эсхүл боль наадахаа гээд л ингээд зааварлаад хууль зөрчөөд л янз янзын юм хийх байсан байх, болохгүй шүү дээ. Би хуулийн хүрээнд өөрөө хол байх ёстой гэдгээ ухамсарлаж л  тэвчсэн хүн шүү дээ. Энэ нийгмийн хэв журам хамгаалах асуудал гэж тусдаа асуудал. Байцаан шийтгэх ажиллагааны хүрээнд прокурор, хэрэг  бүртгэгч, мөрдөн байцаагч, шүүгчийн хийдэг ажил бол хоёр тусдаа хилтэй, хоёр өөр улс л гэсэн үг. Би тэр хэв журмын хүрээнд л эд нартай ажилладаг. Байцаан шийтгэх ажиллагаа бол миний гишгэх хил төгсдөг ийм л учиртай юм. 

Д.Одбаяр: -За баярлалаа. Д.Загджав гишүүн асуулт асууна.

Д.Загджав: -Тэгэхээр энд бас хууль, эрх зүйн зохицуулалт муутай холбоотой юм харагдаж байгаа юм. Яг энэ 2002 оны Эрүүгийн хуулийг, Эрүүгийн байцаан шийтгэх хуулийг мөн л Их Хурал баталсан юм. Эрүүгийн байцаан шийтгэх хуулийн 59.5-д хойшлуулашгүй тохиолдолд хэрэг бүртгэгч, мөрдөн байцаагч сэжигтнийг
Д.Одбаяр: -Хэнээс асууж байгаа юм.

Д.Загджав: -Хууль зүй, дотоод хэргийн сайдаас. Би энэ асуултыг Хууль зүй, дотоод хэргийн сайд болоод Эрүүгийн байцаан шийтгэх ажиллагаанд оролцогчдоос асууж байгаа. Энд бол хэрэг бүртгэгч, мөрдөн байцаагч, прокурор, шүүхийн төлөөллүүд мөн албадах арга хэмжээ зохион байгуулсан улсууд хариулна. Тэгэхээр хойшлуулашгүй тохиолдолд сэжигтнийг хэрэг бүртгэгч, мөрдөн байцаагч шууд баривчилж 24 цагийн дотор тогтоолыг прокурор шүүхэд хүргүүлнэ гэсэн байдаг юм. Эрүүгийн байцаан шийтгэх хуулийнхаа 59.6-д тогтоолыг хүлээж 48 цагийн дотор батлах буюу эсхүл суллана  гээд заачихсан байдаг юм. Энэ бол хүний эрхэнд халддаг зарчмыг чинь алдагдуулчихаж байгаа юм, яг энэ дээр хүний амины хүнд ноцтой гэмт хэргийн үед хойшлуулашгүй арга хэмжээ авахгүй бол болохгүй гэдэг байдлаар хуулийг ингэж баталж гаргаад ийм кармаа үүсгэнгүүтээ тэрэн дээр нь процессын ажиллагаанд оролцогч нар янз бүрийн байдлаар хандаж явж байгаа юм. Энийг бол Их Хурал анхааралдаа авах ёстой. Энэ бол байж болохгүй, бүх нөхцөлд энийг шүүх үзэж тогтоол гаргадаг ийм л хуультай байх ёстой. Ер нь Эрүүгийн хуулийг энэ 2002 оны хуулийг төгс төгөлдөр гэж болохгүй. Хүн ардаа шоронд хориод дуусч байгаа шүү дээ. 10000 төгрөг хулгайлсан хүнийг 10 жилийн хорих ял өгөөд л хүүхэдтэй нь аваачаад хорьчихсон байсан юмыг Ерөнхийлөгч өршөөгөөд суллаж байсан жишээ саяхан байсныг санаж байна. Тэгээд энд би асуулт асууя надад хариулаарай. Өнөөдөр би Монгол Улсад хэрэгжиж байгаа хуулиудыг хараад, Эрүүгийн байцаан шийтгэх ажиллагаа гэдэг бол гэмт хэрэгтэй тэмцэх эрх зүйн үндэс гэж бодож байгаа, энэ Эрүүгийн байцаан шийтгэх хууль баталж, Их Хурал энийг өнөөдөр Үндсэн  хуулинд заасан эрхийнхээ хүрээнд гаргаж өгсөн байдаг юм. Тэгэхээр энэ дээр та нар анхааралтай сонсоорой бүгдээрээ нэг бүрчлэн хариулаарай.

Төрийн тусгай хамгаалалтанд байгаа этгээдийг Эрүүгийн байцаан шийтгэх ажиллагаанд татан оролцуулах, тухайлбал гэмт хэрэгт сэжиглэн баривчлах, таслан сэргийлэх арга хэмжээг цагдан хорихоор авах ямар эрх зүйн зохицуулалт, тодруулбал ямар хууль байдаг юм бэ? хуулийн нэр, зүйл анги, хэзээ, хэн, хаана баталсан, хэдийгээс үйлчилж эхэлсэн талаар тодорхой хариулна уу? энэ хуулийг нэртэй нь, гаргасан баталсан он, цаг, өдөртэй нь хэдийнээс эхэлж үйлчилсэн юм, хэн гэдэг ямар байгууллага ийм хууль гаргасан юм бэ? өнөөдөр Монгол Улсын Их Хурлаас баталсан ийм хууль байхгүй байна. Ийм учраас Монгол Улсын Их Хурлын бүрэн эрхэд халдаж, Үндсэн хуулийг зөрчсөн үйлдэл гэж үзээд байгаа юм. Энэ дээр бол хариуцлагагүй хандсан албан тушаалтан бүр дээр хариуцлага тооцно. Ингэж болохгүй. Нөгөөтэйгүүр төрийн тусгай хамгаалалтыг хэрэгжүүлж байгаа тагнуулын байгууллагыг төлөөлөөд тусгай хамгаалалтын газрын дарга байгаа юм шиг байна. Тэгэхээр одоо энэ төрийн тусгай хамгаалалт хэрэгжиж байгаа юу? шоронд төрийн тусгай хамгаалалтыг яаж явуулдаг талаар эрх зүйн зохицуулалт байдаг уу? ямар хууль, ямар дүрэм байна. Бусад оронд ийм ямар туршлага байна, энэ талаар хариулна уу? 

Д.Одбаяр: -За хариулна даа. Ц.Нямдорж сайд. Дараа нь

 Ц.Нямдорж: -Би байцаан шийтгэх ажиллагаатай холбоотой юманд хариулах  эрхгүй шүү дээ. Цэвэр хуулийн юм асууж байгаа бол Монгол Улсад хүн бүр шүүх, хуулийн өмнө тэгш эрхтэй гэсэн Үндсэн хуулийн заалт байдаг юм л даа. Эрүүгийн байцаан шийтгэх хуулинд эрүүгийн хуулиудад бас тийм л байдаг юм  л даа, хуулийн юм л асуулаа л даа би тэрэнд хариулъя. 

Д.Загджав: -Би хуулийн зүйлийг тодорхой асуусан. Төрийн тусгай хамгаалалтанд байгаа этгээдийг Эрүүгийн байцаан шийтгэх ажиллагаанд ... асуултаас бултахгүй шүү.

Ц.Нямдорж: -Би хариулчихъя. Би ойлгочихлоо, тийм заалтууд л байгаа. Дуудсан цагт хүн бүр шүүх хяналтын байгууллагад очих ёстой, дуудаад ирэхгүй бол албадаад авчирна гэсэн заалт нь байгаа. Энэ хүрээнд л хэн ч байсан явна шүү дээ, одоо намайг шүүх дуудвал би очих үүрэгтэй шүү дээ. Би хуулийн дээгүүр, төрийн дээгүүр хүн биш шүү дээ. Би дуудагдаж л байсан очиж л байсан, мэдүүлэг өгч л байсан зөндөө, М.Энхсайхан бид хоёр Сүхбаатарын шүүх дээр шүүхдээд Ерөнхий сайд байхад нь хоёулаа босч зогсчихоод мэдүүлэг өгөөд л зогсож байсан юм, болдог л юм хүнээс  юм уначихгүй шүү дээ. Энэ хүрээнд л яригддаг асуудал наадах чинь бүгдээрээ ижилхэн бид нар. Нэг тэнгэрийн дор төрсөн нь үнэн, хуулийн дор амьдарч байгаа нь үнэн, хууль шүүх дуудсан бол ёстой нэг Ерөнхийлөгчийн хэлдгээр зангиагаа эвтэйхэн засчихаад гүйгээд очих ёстой нь бас үнэн. Энд ямар нэгэн албан тушаалын эсхүл хашиж байсан албан тушаалын ялгаа байхгүй. Маргааш байгууллагууд намайг дуудвал би гүйгээд очно, би ийм үүрэгтэй, би Монгол Улсын иргэн. Үндсэн хуулинд ганцхан заалт л байдаг юм. Монгол Улсын Ерөнхийлөгч чуулганд тааллаараа оролцоно гэсэн нэг л үг байдаг юм. Өөр хуулийн байгууллагад тааллаараа хандаад байдаг асуудал, дуртай үедээ очдог, очихгүй гэдэг гэдийдэг ийм ёс монгол байхгүй. 

Д.Одбаяр: -За ажлын хэсэг Э.Амарбат

Э.Амарбат: -Нэмэлт хариулт хэлье. Энэ ажиллагаа ямар ч баривчлах ажиллагаа байгаагүй юм. Бид шүүгчийн цагдан хорих, таслан сэргийлэх арга хэмжээ авах захирамжийг хэрэгжүүлсэн юм. Захирамжийг хэрэгжүүлэх явцад тодорхой бид бүгдийн мэдэж байгаа саад учирсан учраас бид албадан ирүүлэх ажиллагааг цагдаагийн байгууллагад хуульд заасны журмын дагуу тогтоол өгч гүйцэтгүүлсэн. Түрүүний ярьж байгаа баривчлах асуудал бол сэжигтнийг баривчлах тухай ойлголт хуулин дээр байгаа гэхдээ энэ бол баривчилгаа биш ээ,  тэр тохиолдолд сэжигтнийг баривчлах тухай шийдвэр гарч байж тэр шийдвэрийн дагуу явах ёстой байсан юм. Энэ тохиолдолд бол бид нар таслан сэргийлэх арга хэмжээ авах шүүгчийн захирамжийг хэрэгжүүлж ажилласан юмаа гэдгийг хэлмээр байна. За нөгөө талаар төрийн тусгай хамгаалалтанд байгаа хүний хувьд цагдан хорих, таслан сэргийлэх арга хэмжээ авч болохгүй гэсэн юм байхгүй, энэ чинь Халдашгүй дархан эрхийн асуудал яригдаагүй. Монгол Улсын Ерөнхийлөгчөөр ажиллаж байсан иргэний амь, бие өөрөө төрийн тусгай хамгаалалтанд байна гэсэн тийм учраас Эрүүгийн байцаан шийтгэх хуулийн цагдан хорих, таслан сэргийлэх арга хэмжээ авах тухай зохицуулалт бол иргэн бүрт нийтлэг үйлчилнэ гэж энэ тохиолдолд ойлгож байгаа. 

Д.Одбаяр: -Л.Батзориг хурандаа. Тусгай хамгаалалт үргэлжилж байна уу? гэж.

Х.Биндэрээ: -Та бүхний амрыг ирье. Ахлах ажилтан дэд хурандаа Х.Биндэрээ. 

Д.Одбаяр: - За Х.Биндэрээ.

Х.Биндэрээ: -Нэгдүгээр чиглэлээр бол түрүүн энд зарим гишүүд болон хууль хяналтын байгууллагын удирдлагууд хэлсэн. Халдашгүй дархан байдлын асуудал энд яригдахгүй. Өөрөөр хэлбэл бүрэн эрхээ хэрэгжүүлэх баталгаа нь Үндсэн хуулинд зааснаар Халдашгүй дархан байдал хэлбэрээр хэрэгждэг байхаар тусгасан байна лээ. Тэгэхээр бид нарын ярьдаг бол албан тушаал хашиж байсан иргэний хувьд бол төрийн тусгай хамгаалалтанд байна гэдэг бол Халдашгүй дархан байдлыг илэрхийлж байгаа гэсэн үг биш. Эрүүгий байцаан шийтгэх хуулийн 2.1 дээр Монгол Улсын нутаг дэвсгэр дээр Эрүүгийн байцаан шийтгэх хууль явуулахдаа Үндсэн хуулийг удиртгал болгон энэ хуулийг баримтална гэсэн заалт байдаг. Үндсэн хуулийн цэцийн тухай хуулин дээр нэг ийм заалт байдаг, бусад ердийн хуулиуд дээр Үндсэн хууль болон бусад хууль тогтоомжийн актуудаас бүрдэнэ гээд хууль тогтоомжуудаа заагаад өгчихсөн байдаг. Гагцхүү тэр шүүгчийн захирамж нь өөрөө Эрүүгийн байцаан шийтгэх хуулийн 8.1-д заасан үйл ажиллагааны зарчим байгаа хэрэг бүртгэгч, мөрдөн байцаагч, прокурор шүүгч нь Эрүүгийн байцаан шийтгэх ажиллагаа явуулахдаа Үндсэн хууль болон бусад хууль тогтоомжийн заалтуудыг чанд сахина гэсэн энэ асуудлыг үзэх нь бол тусдаа хууль хяналтын байгууллагын ажил байдаг. Тэрийг бол прокурор шүүхийн байгууллага бол шийддэг. Тэгэхээр шүүгчийн захирамж нь хууль ёсны байна уу үгүй гэдэг бол тэр байгууллага үздэг. Манай байгууллагын хувьд Төрийн  тусгай хамгаалалтыг хэрэгжүүлэхдээ Эрүүгийн байцаан шийтгэх хуулийн 2.1-д заасан энэ зарчмыг баримталсан. Энэ нь юу гэхээр Үндсэн хуулиа удирдлага болгон энэ хуулийг баримтална гэсэн байгаа. За дараагийн дугаарт нь бол өнөөдрийн байдлаар Төв аймаг дахь цагдан хорих байранд хамгаалуулагчийн хамгаалалт хэрхэн зохион байгуулагдаж байна вэ гэдэг асуулт байсан. Тэгэхээр нэгэнт Ерөнхийлөгчийн тухай хуулийн 16 дугаар зүйлд заасан маш тодорхой заалт байгаа учраас төрийн тусгай хамгаалалт өнөөдрийг  хүртэл, энэ цаг минут хүртэл үргэлжилж байгаа. төрийн тусгай хамгаалалт маш олон хэлбэрээр явагддаг. Үүний нэг шадар хамгаалалт хэлбэрээр явагдаж байгаа, гагцхүү энэ дээр бид нарын асуудлын хүндрэл үүсээд байгаа юм юу гэхээр эрх зүйн хийдэл гарч ирсэн, цагдан  хорих байранд гадны орж болохгүй байдаг. Хамгаалалтын ажилтан бол ямар нэгэн байдлаар гэмт хэрэгт сэжиглэгдсэн,  сэрдэгдсэн, ял сонссон, таслан сэргийлэх арга хэмжээ авагдсан этгээд бол биш, албан үүргээ гүйцэтгэж байгаа хүн. Хэдий тийм боловч цагдан хорих байранд орох эрх бүхий албан тушаалтнууд болон бусад этгээдүүдийн тоонд ордоггүй. Тэгэхээр нэлээн хүндрэлтэй хэлбэрээр зохион байгуулагдаж байгаа. Гэхдээ нэгэнт хуулийн өмнө хүлээсэн үүргээ хэрэгжүүлэхийн тулд бүх хүч, нөөц бололцоо, эрх зүйн зохицуулалтуудыг аль болох хослуулж авч байгаа. Яг чухам ямар хэлбэрээр байж байгаа гэвэл энд үнэхээр ярих боломж байдаггүй, энийг тодорхой хүрээнд ярих танилцуулах боломж бий. 

Гурав дахь нь бол сая энэ дүн шинжилгээ хийгээд үзлээ. Монгол Улсад бол өмнө нь гарч байгаагүй  асуудал, ялангуяа Англи-Саксоны эрх зүйн хуульд  багтдаг улс орнуудын системийг нэлээн үзэхэд бол урд нь Ерөнхийлөгч байсан, Ерөнхий сайдын алба хашиж байсан хүмүүс эрүүгийн байцаан шийтгэх ажиллагаанд орохдоо таслан сэргийлэх арга хэмжээнүүд нь гэрийн хорионд байх, эсхүл тодорхой ямар нэгэн гэмт хэрэгт сэрдэгдээд ирэх юм бол тэр Халдашгүй, дархан байдлыг нь автоматический цуцалдаг, эсхүл насан туршдаа Халдашгүй, дархан байдалтай байлгаад, насан туршид нь төрийн тусгай хамгаалалтанд байлгадаг улс орнууд байна. Өнөөдөр манай улсад үйлчилж байгаа хуулиудын тогтолцоонд бол ийм эрх зүйн зохицуулалт байхгүй байгаа. Судалгааг бол цааш  нь үргэлжлүүлж хийж байгаа. За баярлалаа.

Д.Одбаяр: - За гишүүд, за Д.Загджав гишүүн тодруулна. Тодруулах хугацаа нэг минут.

Д.Загджав: -Тодруулчихъя. Тэгэхээр би Эрүүгийн байцаан шийтгэх хуулийн хүрээнд 2.2-д нь заачихсан байгаа байх. Энэ оролцогчдыг тодорхойлсон, тэгэхээр энд Үндсэн хуулийн хүрээнд энэ хуулийг хэрэгжүүлэн ажиллана гэж бүгд ярьж байна. Би тодорхой асуусан, төрийн тусгай хамгаалалттай этгээдэд албадан хүргэх байж, энэ арга хэмжээг шүүгчийн захирамжийг албадан хүргэх энэ ажиллагааг Монгол Улсад хэзээ батлагдсан, хэн баталсан, ямар хуулийн дагуу, хэдэн оноос эхэлж үйлчилж эхэлсэн юм, яаж хэрэгжүүлсэн юм бэ? энэ хуулийн нэрийг хэлээд байх л даа. Монгол Улс эрх зүйт төртэй, хууль тогтоох эрх мэдэл Монгол Улсын Их Хуралд байна. Энэ эрх зөрчигдсөн байна. Улсын Их Хурлын бүрэн эрх алдагдсан байна гэдгийг тодорхой хэлж байна шүү дээ. 

Энэ дээр тодорхой л хариулах, Монгол Улсын Их Хурлын тэдэн оны тэдэн сарын тэдний өдрийн тийм тоот тогтоолоор батлагдсан, ийм хуулийн тэдийн тэдэд заасан эрх үүргээ хэрэгжүүлсэн юмаа гээд хариулчих. Тэгвэл асуудал алга. 

Д.Одбаяр: - За тодрууллаа, хариулах хүн. Э.Амарбат.

Э.Амарбат: -2002 оны 9 дүгээр сарын 1-ний өдрөөс хүчин төгөлдөр үйлчилж эхэлсэн Монгол Улсын Эрүүгийн байцаан шийтгэх хуулийн шинэчилсэн найруулга байгаа. Энэ хуулинд заасны дагуу албадан ирүүлэх ажиллагаа явагдсан байгаа юм. 

Д.Загджав: -Энэ дотор тийм зүйл заалт байхгүй, бид мэдэж байгаа. тусгай хамгаалалтанд байгаа этгээдийг Эрүүгийн байцаан шийтгэх ажиллагаанд татан оролцуулах Монгол Улсад ямар ч эрх зүйн зохицуулалт байхгүй. Худлаа ярьж болохгүй шүү та нар.

Д.Одбаяр: -За тодруулж болсон, саналаа хэлэхдээ. За гишүүдэд баярлалаа. Асуулт асууж дууслаа. Санал хэлэх гишүүд байгаа юу? нэгдсэн хуралдаан руу юу? за Ж.Сүхбаатар гишүүн, өөр гишүүд алга байна. Дараа нь Д.Оюунхорол гишүүн. 

Ж.Сүхбаатар: -Би зүгээр ганц зүйл хэлэх гэсэн юм аа. Тэгэхээр энд явуулж байгаа үйл ажиллагааг хүмүүс янз янзын өнцгөөс ярьж байна. Өнөөдөр явж байгаа үйл ажиллагаанд бол бас хууль зүйн үнэлэлт дүгнэлт би бол Их Хурлын гишүүний хувьд шууд өгчихгүй л дээ. Тэгэхдээ нэг асуудал байгаа  юм. Аливаа эрх зүйн үйл ажиллагаан дээр хэлбэрийн болон агуулгын гэсэн 2 тал байдаг. Заримдаа агуулгын алдаатай, хэлбэрийн хувьд зөв мөртлөө агуулгын алдаатай байдаг. Заримдаа хэлбэрийн хувьд алдаатай мөртлөө агуулгын хувьд зөв байдаг. Тэгэхээр яах аргагүй та нарын явуулсан үйл ажиллагааны эцсийн үр дүнг би ярих гээд байна л даа, явуулсан ажиллагаа хуулийн дагуу юу? биш үү гэж, яг юу болов оо гэж. Тэгээд би энэ хуулийн байгууллагын хүмүүст хэлэх гэж байгаа юм л даа. Шөнө оройн цагаар таслах сэргийлэх арга хэмжээг явуулахдаа угсруулсан олон цагаар явуулж, тэгээд айлган сүрдүүлсэн элемент чинь өөрөө хэлбэрийн хувьд, Д.Сандаг-Очир генералын хэлснээр бол хуулийн хүрээнд өөрийнх нь арга журмаар явагдаж байгаа биз, харагдаж байгаа тэр хэлбэрийн хувьд  явуулж байгаа үйл ажиллагаа чинь бүхэлдээ алдаатай явагдаж байгаа харагдаж байгаа байхгүй юу. За агуулгын хувьд бол хууль зүйн хувьд зөв явсан учраас л ингээд явж байгаа хэлж болох байх. Үр дагавар нь юу болчихов гэхээр олон ард иргэдийн санаа сэтгэлийг тогтворгүй болгосон нь үнэн байхгүй юу нэг. 

Хоёрдугаарт ерөөсөө явуулж байгаа үйл ажиллагаандаа хэлэхдээ бид нарын үйл ажиллагаа ерөнхийдөө зөв учраас гэдэг асуудал байж таардаггүй юм. Одоо энд гэхэд прокурорын төлөөлөл алга байна л даа. Энэ Эрүүгийн байцаан шийтгэх ажиллагааны хууль чинь прокурорын хяналтан дор явагддаг. Прокурор ямар үүднээс хянадаг юм гэхээр хүний эрх, эрх чөлөө, иргэний эрх чөлөөг зөрчигдөхгүй байх, яг хуулийн хүрээнд байх, та нарыг шахалтанд хийж өгөх ёстой. 

Тэр шөнө орой болж байгаа асуудалд прокурор яаж хяналт тавьсан юм, та нар бол өөрөө өөрсдийгөө хянахгүй шүү дээ, тэр уялдаа холбоо муу янз янзын ажиллагаа гэж байна. Энэ дээр тэр хяналт хаана байсан юм, юу болсон юм одоо хүртэл байхгүй. Тэгээд энд яригдаж байгаа асуудлыг харахад яг нэг асуудал байгаа шүү, хэдийгээр онц аюултай гэмт хэрэгтэн, түрүүн тэр Д.Загджав гишүүний хэлээд байгаа асуудал дотор бас асуудал байгаа юм. Тэр үүднээс хуульд хийсэн зохицуулалтыг хэрэглэхдээ төр мэдэж байгаа тусгай хамгаалалт нь тодорхой байгаа, оргон зайлахгүй байх тийм боломжтой этгээдийг барьж байна шүү дээ. Гэхдээ мөрдөн байцаалтын үйл ажиллагаанд саад учруулна гэдэг үндэслэл магадгүй та хэд тодорхойлсон байж болно. Гэтэл 10 удаа дуудахад бүтэн жил байж болж байсан байхгүй юу. Тэр өдөр барихгүй бол одоо ингээд болохгүй байна гэж энэ чинь яах вэ гэхээр жирийн бидэнд тайлбарлахад үгүй одоо тийм байсан гээд бидэнд тийм  эрх, үнэн л дээ та нарт тийм эрх байгаа. Гэхдээ хэлбэрийн хувьд бол энэ нэлээн алдаатай үйл ажиллагаа болчихож байгаа байхгүй. 

Гэхдээ би агуулгын хувьд буруутгахгүй байна шүү. Хэлбэрийн  алдаатай байна гэдэг бол явуулж байгаа бүх үйл ажиллагааны хууль зүй, хүчин чадлыг үгүйсгэдэггүй. Гэхдээ энийг бол цаашдаа анхаарах ёстой, би яагаад энийг хэлж байгаа гэхээр Их Хурлын гишүүнийхээ хувьд биш, Төрийн байгуулалтын байнгын хорооны даргын хувьд яагаад хэлж байгаа  юм гэхээр дараагийн асуудлыг хэлэх гэж байгаа учраас Улсын Их Хурлын нэр бүхий гишүүд байсан. Хууль, шүүхийн өмнө эрх тэгш байдаг, гэхдээ Улсын Их Хурлын гишүүд Халдашгүй байдал    яагаад авдаг юм бэ гэдгийг цээжилж авах хэрэгтэй. Ард түмний төлөөлөгчдийн байгууллагад би олон түмэн иргэн гээд байгаа тэр олон иргэдийн чинь төлөөлөл болж, олон түмний төлөөлөгч гэсэн бүрэн эрхийн мандаттайгаар очсон хүн байхгүй юу даа. Тэгэхээр тэр  хүний хэрэг хууль шүүхийн өмнө ижилхэн ч гэсэн эрүүгийн хариуцлагад татагдахаас мандатынх хугацаанд хамгаалдаг юм. Тэр эрүүгийн хариуцлагад татагдахаас хамгаалсан тэр эрхийг  нь эвдэнгүүт хууль, шүүхийн өмнө яг тэр ижил журмаараа ижилхэн нөхцөлд ороод явчихдаг энэ ялгааг бас бодох ёстой. Тэрнээс иргэн хүн, Их Хурлын гишүүн албан тушаалтан хоёрыг ижилхэн байна гэвэл албан үүргийн хувьд ч эрх зүйн статусын хувьд ч өөр юм. Яагаад гэвэл тэр гишүүн гэдэг бол олон түмний мандатыг өөр дээрээ авсан олон иргэний төлөөлөл байхгүй юу даа. Тэр Францын хувьсгалын үед мөрдөн мөшгөгдөж яг энэ цагдаагийн байгууллага, засгийн газрын байгууллагууд парламентын төлөөлөгчдийг янз бүрийн шалтгаанаар хааны талд гэдэг юм уу Засгийн газрын талд байж халдлага хийгээд байсан учраас энэ Халдашгүй байдлыг гаргаж өгсөн юм. Тэгээд би энийг яагаад хэлж байгаа юм гэхээр Улсын Их Хурлын энэ гишүүд байгаад энд явагдаж байхад бид аливаа үйл  ажиллагааг явуулахдаа нэг зүйл бол Монгол Улсын Их Хурал нэг зүйл зөвшөөрч болохгүй гэж би хатуу итгэдэг. Хэдийгээр ямар нэг ялих ялихгүй тодорхой шалтгаанаар Улсын Их Хурлын гишүүд олон янзаар эсэргүүцлээ илэрхийлдэг, дуу хоолойгоо гаргадаг, тэрэн дотор заримдаа хуулийн хүрээнээс хальж байгаа юм шиг харагддаг явдал байдаг. Гэхдээ энэ нэрийдлээр  Улсын Их Хурлын гишүүдийн бүрэн эрх, Халдашгүй байдлыг явуулах тэр орчинд ихээхэн хэмжээний хязгаарлалт хийхийг энд зөвшөөрч болохгүй. Энд парламентын ёс явж байгаа бол. 

Тэгэхээр цаашдаа энэ асуудал дээр хэрвээ явуулж байгаа үйл ажиллагаа, хэлбэрийн хувьд явж байгаа  энэ үйл ажиллагаа чинь та бүхнийг цаашдаа дахин дахин ийм үйл ажиллагаа  явуулах эрхийг олгож байгаа зүйл гэж бодож болохгүй. Төрийн байгуулалтын байнгын хороо бол энэ асуудлаар бол ярихгүй байгаа. Яагаад тэгж байна вэ гэвэл Хууль зүйн байнгын хороон дээр ажлын хэсэг байгуулах тухай асуудал ярьж байхад шаардлагагүй гэж үзсэн байгаа. Гэхдээ энд асуудал байгаа шүү, байгаа. Тэгэхээр энэ удаа явуулж байгаа үйл ажиллагаагаа явуулахдаа та бүхэн маань тэр агуулгын хувьд гэхээсээ гадна тэр хэлбэр, арга ажиллагаагаа хуульд нийцүүлэх, тэр олон арга барилаа тооцож ажиллах шаардлага бол байгаа. Энэ Улсын Их Хурлын гишүүд гэдэг чинь зүгээр нэг газар гэмт хэрэг үйлдэгдэж байгаа объект дээр очоод зогсчихсон ч бас биш байхгүй юу даа. Төгсгөлд нь миний хэлэх гэж байгаа санаа бол өнөөдөр Засгийн газрын гишүүнийг огцруулах асуудал ярьж байна. Би энэтэй нь холбож ярихгүй байна. Тэгэхээр явуулсан үр дагавар нь юу болсон юм бэ гэхээр энэ бол та бүгдээс болсон, тэр нөгөө улсуудаас ч болсон юм байгаа байх. Гэхдээ энэ эцсийн үйл ажиллагааг явуулж байгаа арга ажиллагааны үр дагаврыг Авлигатай тэмцэх газар, манай энд оролцсон Цагдаагийн байгууллага ямар нэгэн хэмжээгээр үүрэх байхгүй юу энэ асуудал дээр албан ёсоор протоколд тэмдэглүүлж байгаад дараа дараачийн аливаа үйл ажиллагаанууд энэ саатуулж байгаа, би та нарын үйл ажиллагааг хориглон зогсоох агуулгаар хэлж байгаа юм биш, дараа аливаа олон үйл ажиллагаа явагдах байх, явагдвал энэ хэлбэр, агуулгынх нь хувьд хуульд нийцүүлж арга ажиллагаагаа явуулж сурах ёстой шүү. Тэгэхгүй бол эргээд харин та бүхний ажиллагааг шалгадаг,хянадаг ийм тогтолцоо, хуулиа Улсын Их Хурал өөрөө тогтоогоод эргээд шийддэг ийм хяналтын тогтолцоог бид бас хийх боломж нь бидэнд бас  байгаа шүү.  Энийг би санаж явах ёстой гэдэг үүднээс  хэлж байна. 

Д.Одбаяр: -За Ж.Сүхбаатар гишүүнд баярлалаа. Гишүүд санал хэлж дууслаа. Д.Оюунхорол гишүүн нэрээ татаж байгаа юм байна. Дэгийн дагуу санал хураалт явагдана. 

С.Эрдэнэ: -Горимын саналын хувьд бол энэ өөрөө яг ний нуугүй хэлэхэд бол Хууль зүй, дотоод хэргийн сайдын асуудал яригдаж байгаа. Энд өнөөдөр хууль, хүчний байгууллагууд, мөн янз бүрийн асуудлууд байж байгаа. Энэ дээр өнөөдөр энэ асуудлыг ярихдаа Улсын Их Хурлын гишүүдийн бас аюулгүй байдал, бас бус нөхцөлийг хангах үүднээс энэ асуудлыг бол нууцаар санал  хураах шаардлагатай гэж үзэж байна.  

Д.Одбаяр: -За яах вэ, нууцаар гээд, ил гээд. Хуралдаан даргалагчийн зүгээс нууцаар санал хураалт явуулах боломжгүй болж байгаа юм. Горимоор, горимын саналаар Үндсэн хуулийн заалтыг зөрчиж болохгүй болж байна. Үндсэн хуулийн 27 дугаар зүйл, Улсын Их Хурлын чуулганы болон Байнгын хорооны гишүүдийн олонхи нь хүрэлцэн ирснээр хүчинтэйд үзэж, олонхийн саналаар асуудлыг шийдвэрлэнэ. Ерөнхий сайд, Засгийн газрын гишүүнийг томилох тухай асуудал, түүнчлэн хуульд өөрөөр заагаагүй бол бусад асуудлыг саналаа илээр гаргаж шийдвэрлэнэ гэсэн Үндсэн хуулийн заалтыг горимын саналаар зөрчих болчихоод байна. Засгийн газрын тухай хууль болон дэгийн тухай хуулин дээр нууцаар санал хураана гэж өөрөөр заагаагүй учраас Үндсэн хуулийн энэ заалтад баригдаад.  

С.Эрдэнэ: -Д.Одбаяр дарга аа, юмыг хоёр талаас нь яриад л байвал наад хуулийг чинь хэдэн талаас нь ярьж болдог л байхгүй юу. зүгээр хүсэл сонирхлоо бусдад битгий тулгаад бай л даа. Наадах чинь Үндсэн хуулийн заалтан дээр огцруулах тухай асуудлыг илээр хураана гэсэн заалт байхгүй. Одоо Ц.Лүндээ гишүүн мундаг хуульчид мэдэж л байгаа байх. Хуулийг яаж тайлбарлахаас асуудал ойлгомжтой шүү дээ. Энэ дээр би өөрөө бас  хууль ухаантай юм. Д.Загджав гишүүнээ би үгээ хэлж дуусгаад байхъя. Тэгэхээр энд би юу хэлэх гээд байгаа юм гэхээр наад хуулийг чинь шууд утгаар нь л хэрэгжүүлдэг юм. Тэрнээс утгачилж, ойр утгаар нь авч үзэж болохгүй шүү дээ. Та өөрөө хууль хүн мэдэж байгаа шүү дээ. Наад хуулин дээр Улсын Их Хурлын тодорхой албан тушаалтнуудыг томилох буюу өөр бусад асуудал гэж заасан болохоос биш огцруулах асуудлыг илээр хураана гэсэн Үндсэн хуулийн заалт байхгүй. Байхгүй юмыг бий болгож яриад байдгаа боль л доо. Эсхүл Үндсэн хуулиндаа өөрчлөлт оруулаад үгээ нэмээд оруулчих. Тэгээд тодорхой болго за, тэгээд цагаан цаасан дээр хараар бичсэнээр нь л ойлго. Битгий утгачилаад бай. Тийм утгачилж ойлгодог хуулийн ойлголт байхгүй шүү дээ. Та өөрөө хуульч хүн жаахан шударга бай л даа.

Д.Одбаяр: -Хуулийг тайлбарласан зүйл бол ерөөсөө байхгүй. Яг бичсэн текстийн хүрээнд ярьж байгаа. За Д.Лүндээжанцан гишүүн. 

Д.Лүндээжанцан: -С.Эрдэнэ гишүүн, Бид нар нэлээн яриа болсон шүү дээ.  Нөгөө бас түүх ярихаар хэцүү юм. Р.Гончигдорж дарга хамгийн сайн мэдэж байгаа. С.Баярцогт гээд оруулсан улсууд нь байж байна.1996-2000 онд нууц санал хураалтаар байнга олон Засгийн газар огцорч, олон гишүүдийг огцруулсан. Ер нь бол байр сууриа тодорхой болго гээд Үндсэн хуулийн нөгөө их шүүмжлэгддэг нэмэлт өөрчлөлтөөр, 7 өөрчлөлтийн нэг чинь хуулинд тусгайлан заагаагүй байгаагүй бол, харин тийм ээ.

С.Эрдэнэ: -Битгий дутуу юм хийчэхээд тэрийгээ гүйцээд яриад бай за юу. Наана чинь байхгүй, үгээ олоод тэгвэл уншаад байхдаа? Шал өөр юм уншаад байгаа.

Д.Лүндээжанцан: -Байгаа С.Эрдэнээ гишүүн ээ, Их Хурлын ганц асуудлыг хуулинд тодорхой заасан. Тэр нь Их Хурлын тухай хуулинд Их Хурлын даргыг огцруулах асуудлыг нууцаар санал хураана гээд тодорхой заачихсан юм. Бусдыг нь илээр  гээд заачихсан юм.

С.Эрдэнэ: -Үгүй дээ, та хуулиа унш л  даа, та одоо боль л доо, ахиж унш.

Д.Одбаяр: -Үгүй,  С.Эрдэнэ гишүүн.

С.Эрдэнэ: -Үгүй дээ зохицуулсан, тайлбарласан тайлбар байхгүй.  

Д.Одбаяр: -Үгүй, хуулийн тайлбар хийхгүй, хэн ч хуулийн тайлбарыг хийхгүй. Би бол текст уншиж байгаа шүү дээ. Ерөнхий сайд, Засгийн газрын гишүүнийг томилох тухай асуудал, түүнчлэн хуульд өөрөөр заагаагүй бол бусад асуудлыг саналаа илээр гаргаж шийдвэрлэнэ гэж байгаа. өөрөөр хэлэхийн бол Улсын Их Хурлын даргын хувьд бол нууцаар санал хураана гээд өөрөөр заачихсан. Засгийн газрын гишүүний хувьд бол өөрөөр заагаагүй учраас илээр..

С.Эрдэнэ: -Д.Одбаяр гишүүн боль л доо, наад дээр чинь томилох буюу огцруулах тухай асуудлыг, хэрвээ тэгж орсон байвал наадахыг чинь яриад маргаад байх юм алга. Наана чинь зөвхөн томилох тухай асуудал байж байна шүү дээ. Хоёр өөр юм шүү дээ. Нэг нь албан тушаал дээр томилох тухай асуудал, нэг нь албан тушаалаас хүнийг огцруулах тухай асуудал. Газар тэнгэр шиг ялгаатай юмыг нэг болгож яриад байдгаа боль л доо. 

Д.Оюунхорол: -За шөнийн 03 цаг 30 минут болчихлоо шүү дээ. Саналаа хураая л даа.

Д.Одбаяр: -Томилох тухай асуудал, түүнчлэн бусад асуудал гэдэг дотор чинь огцрох нь ороод, тэр нь хуульд заагдаагүй байна гэж энэ дээр уншигдаад байгаа байхгүй юу. Горимын саналаар Үндсэн хуулийг зөрчсөн санал хураалт явуулах боломж хурал даргалагчид алга байна гэдгийг л хэлж байна. энэ дээр ил тод хэлчихсэн байна л даа. Өөр одоо маргаан алга байна шүү дээ. 

Д.Оюунхорол: -За саналаа хураая.

Д.Одбаяр: - Саналаа хураая. Тайлбарлаагүй л дээ, яг текстэй л яриад байгаа юм. 

Ч.Сайханбилэг: -Д.Одбаяр дарга аа, энд бараг бүтэн Их Хурал цуглачихсан байна шүү дээ. Яг Хууль зүйн байнгын хорооны гишүүд нь хэн хэн юм бэ? хэдэн хүн байгаа юм бэ? эхлээд тодруул л даа.

Д.Одбаяр: -За Хууль зүйн байнгын хорооны ирц 19 гишүүнтэй, одоо 17 гишүүн хуралдаанд сууж байна. Ч.Сайханбилэг гишүүн, холилдоод л суучихсан байна л даа. Санал хураалтан дээр С.Эрдэнэ, Х.Жекей, Ч.Сайханбилэг, Л.Болд, Х.Тэмүүжин, Р.Гончигдорж,Х .Баттулга, Р.Энхболд, С.Баярцогт, Ц.Мөнх-Оргил, Д.Лүндээжанцан, Ц.Нямдорж, Б.Чойжилсүрэн, Д.Оюунхорол, Ж.Сүхбаатар, Д.Одбаяр, Д.Дэмбэрэл дарга ийм бүрэлдэхүүнтэй 17 гишүүн. 

Ч.Сайханбилэг: -Эсвэл бусад Байнгын хорооны гишүүд нь түр гарчихгүй  юу? гараад явчих, тэгээд 17 хүн үлдэх ёстой.

Д.Одбаяр: -За ийм шаардлага байгаа юм байна. санал хураалтад таслах эрхтэй оролцох эрхтэй гишүүд, Байнгын хорооны гишүүд үлдэнэ гэсэн үг юм байна. Гарах ч юу байхав дээ, зүгээр ойлгомжтой болоод л өгөх хэрэгтэй, нэг их гараад яахав дээ. За томъёолол, санал хураалт явуулна. Монгол Улсын  Засгийн газрын гишүүн, Хууль зүй, дотоод хэргийн сайд Ц.Нямдоржийг огцруулах саналыг дэмжье гэсэн томъёоллоор санал хураалгах гэж байна. За энэ саналыг дэмжье гэж үзэж байгаа Байнгын хорооны гишүүдийг саналаа өгөхийг хүсч байна. 

17-оос 8.

За баярлалаа. Санал дэмжигдсэнгүй. Чуулганы нэгдсэн хуралдаанд Байнгын хорооны санал дүгнэлтйиг Д.Одбаяр. Хууль зүйн байнгын хороо хэлэлцэх асуудлаа хэлэлцэж дууслаа. Гишүүдэд баярлалаа. Чуулганы нэгдсэн хуралдаантай юм байна гэсэн зарлах хүсэлт ирж байна. За гишүүдэд баярлалаа. 

Хуралдаан 03 цаг 20 минутад өндөрлөв. 

Соронзон хальснаас буулгасан: 

ХУРАЛДААНЫ ТЭМДЭГЛЭЛ  

ХӨТЛӨГЧ







М.НОМИНДУЛАМ

